
Testua eta argazkiak
Aimar 

Gutierrez Bidarte

Orain arte ezagutu gabeko krisi 
energetiko baten atarian askoren 
ahotan dagoen hitza da komuni-
tate energetikoa. Han hemenka 
ari dira sortzen iraungipen data 
geroz eta gertuago duen erregai 
fosilen ereduaren aurrean alter-
natiba txiki bezain eraginkor gisa, 
eredu jasangarriago baten beharra 
aldarri.

Aiaraldean ere, hainbat dira azken 
urtean Komunitate Energetikoak 
sortzeko emandako urratsak. Herri-
tar talde desberdinak batzen doaz, 
kezka komun bati erantzuna bila-
tzeko asmoz, eta gutxika-gutxika 
hedatuz doa eredua gure eskualdean 
ere. Baina, zer dira komunitate 
energetikoak?

Komunitate energetikoak
“Komunitate energetiko bat ener-

gia erronkei aurre egiteko eta izae-
ra juridikoa hartzen duen herritar 
talde bat da; izan elkarte, koope-
ratiba…”, laburbildu du Koldo Gar-
cia Madariaga Goiner kooperati-
bako sorkuntza taldeko kideak. 
Bulego-tekniko lana egiten du 
Garciak nagusiki, instalazio des-
berdinetan sortu daitezkeen gai 
teknikoetan aholkularitza eskain-
tzen eta bidelagun izaten. Faktorian 
izan da Koldo Garcia azken astee-
tan, komunitate energetiko baten 
ernamuina izan daitekeen insta-
lazio fotovoltaiko bat jartzen.

Komunitate energetiko bat ez da 
soilik autokontsumorako plaka 
fotovoltaiko batzuen instalaziora 
mugatzen Garciaren aburuz: “Komu-
nitatea sortzea da ardatz nagusia, 
tokian tokiko energia erronkei 
aurre egin eta eredu jasangarriago 
batera jauzi egiteko”. Horrela defi -

nitzen du Goienerrek komunitate 
energetikoa, erabakimen espazio 
bat funtsean. “Guk indarra jartzen 
dugu komunitate hitzan, ez ener-
gian. Elkar ezagutza sustatzea eta 
herri mugimendu bat hauspotzea”.

Soxoko eredua
Eredu honekiko interes hazkun-

de agerikoa da. Aiarako Soxo herria 
da horren adibide argi bat. Aben-
duan sortu zuten komunitate ener-
getikoa eta urrats handiak egin 
dituzte herrian energia-berrizta-
garriak nagusi izateko. “Herria-
rentzako energia garbia eta faktu-
ran aurreztea izan dira komunita-
te energetikoa sortzerako orduan 
genituen helburu nagusiak. Hemen-
dik aurrera sortu daitezkeen dina-
mika desberdinak ere, joango gara 
ikusten nora garamatzaten gure 
urratsek”, azaldu du Ascen Agirrek, 
Soxoko Administrazio Batzarreko 
lehendakariak.

Duela bi urte inguru hasi ziren 
herrian gaia mugitzen diru-lagun-
tza batzuk zirela eta ez zirela. Gaian 
sakondu ahala, beste esperientzia 
batzuk ezagutzen joan ziren, tartean 
Arabako La Sierra herrikoa, ingu-
ruan sorturiko lehendabiziko ener-
gia komunitateetako bat. Horien 
bidez, IE+P Komunitate Energeti-
koen Sarearekin jarri ziren harre-
manetan. Eredu desberdinak eza-
gutu ostean, Arabako hainbat 
kontzejutan jarraitutako bidea 
hartzea erabaki zuten euren komu-
nitate propioa sortzeko. “Adminis-
trazio Batzarrak hartu du proiektua 
babestu eta dinamizatzeko ardura, 
eta honek   fi nantzatzatuko du ins-
talazioa. Behin hori eginda komu-
nitate energetikoari lagatuko dio 
energia ekoizpena, eta herritarrek 
faktura bidez ordainduko dute 
Batzarrak egindako inbertsioa. 
Gure kalkuluen arabera, bi urteren 

Komunitatean 
elkartzearen 
indarra
Erregai fosilen agorpena, prezioen gorakada 
etengabea… Energia krisi batean murgilduta 
gaude bete-betean. Itsaso nahasi honetan komu-
nitate energetikoak ari dira sortzen han-hemen-
ka, energia berriztagarriak eta eredu jasanga-
rriak ardatz, komunitatean elkartzearen indarra 
zukutzeko asmoz. Aiaraldean loratzen ari diren 
esperientziak ezagutu ditugu bertatik bertara.

Eguzki-plaken instalazioa Faktorian. Ruben Ladron de Gebara

Testua eta argazkiak

buruan amortizatuta egongo litza-
teke”, nabarmendu du Agirrek.

Modu horretan instalazio foto-
voltaikoa herriaren esku uzti nahi 
dute: “Administrazio Batzarra beti 
egongo da hemen, auzokideak 
etorri eta alde egiten dute”. 

Horretarako, Europako Funtse-
tatik eratorritako diru-laguntzak 
probestu dituzte. “Europar Bata-
sunak dirutza jarri du komunitate 
energetikoak sortzeko, eta diru-la-
guntza hori askoz handiagoa da 
baldin eta erakunde publiko bat 
tartean badago”, azpimarratu du 
Koldo Mendioroz Soxoko bizilagu-
nak. Nabarmendu du Adiminstra-
zio batzarren eredua oso egokia 
dela horretarako, oso gertuko 
instituzioa delako. Herri txikieta-
tik haratago, udal handiagoetan 
ere hartu dute bide hori, besteak 
beste, Gasteizko Udalak Komuni-
tate Energetikoak sustatzeko egin-
dako apustua jarri du Mendiorozek 
horren adibide: “Hirietan ere, 
horrelako ereduaren aldeko apus-
tua egin daiteke”.

Proposamenak arrakasta handia 
izan du Soxon: “Bizilagun guztiak 
batu gara komunitate energetiko-
ra, bizpahiru geratu dira kanpoan 
momentuz”. Araudian egondako 
azken aldaketek eman diote Soxo-

ko herriari proiektua hedatzeko 
aukera. Izan ere, orain energia 
sortzen den puntutik bi kilome-
trotaraino dauden hartzaileak 
sartu daitezke komunitate ener-
getiko bakarrean.

Herritar guztien kontsumo azter-
keta egiten ari dira orain, instala-
zioaren nolakotasuna definitzeko, 
eta txosten hori egindakoan Iber-
drolari entregatuko diote, sare 
elektrikorako sarbide-puntua eska-
tzeko. “Orain arte alderantziz egin 
da kasu askotan: instalazio foto-
voltaikoa egin lehenengo, eta sar-
bide puntua eskatu gero. Baina, 
ikusi dugu horrek arazoak sortu 
dituela zenbait herrietan. Izan ere, 
Iberdorolak hainbat zailtasun jarri 
ditu. Amarita herrian adibidez, 
bost hilabete itxaron behar izan 
zituzten Iberdorlak konexioa bai-
mendu arte”, azaldu du Mendio-
rozek. Ez dira gutxi erraldoi ener-
getikoak horrelako ereduei jartzen 
ari zaizkion trabak, baina beldurrak 
alde batera uzteko eskatu du Men-
diorozek: “Badago esaten duenik 
horrelako instalazioak jartzerakoan 
Iberdrolak utzi egiten diola sare 
elektrikoaren mantenimendua 
egiteari. Hori gezur biribila da. 
Europar Batasunaren arabera, 
2030erako kontsumitutako energia 

guztiaren %40 autokontsumo bidez-
koa izan behar da; hori da errea-
litatea”.

Sarera konektatzeko zain
Une honetan sarbide-puntuaren 

zain daude Soxoko bizilagunak, 
eredu jasangarriago baterantz urrats 
gehiago emateko asmoz. Behin 
sare elektrikora konexioa lortuta, 
herriko txokoan jarri nahi dute 
instalazio fotovoltaikoa: “Izan ere, 
esku artean dugun beste proiektu 
bat herriko bolatokia konpontzea 
eta estaltzea da. Horrek txokoaren 
teilatua handitzea suposatuko du, 
instalazio fotovoltaikoa handitze-
ko aukera emanez. Herri guztia-
rentzako zerbitzua eskainiko duen 
instalazio bat izango dugu horrela”, 
adierazi du Iban Barrera auzoki-
deak. “Hasieran, 40 plaka genituen 
aurreikusita, baina proiektuaren 
arrakasta ikusita, gehiago beharko 
ditugu herritar guztion beharrak 
asetzeko”. Kalkuluen arabera, bataz 
beste, 220 euro aurreztuko du bizi-
lagun bakoitzak urteko fakturan.

Soxoko mugetatik gaindi ere, 
Aiarako beste hainbat bazterretan 
ere hasi dira komunitate energe-
tikoak sortzeko urratsak ematen; 
horren adibide dira Luiaondo, 
Zuatza edota Izoria.  Aiaran ez 

“Komunitatea 
sortzea 
da ardatz 
nagusia, 
tokian tokiko 
energia 
erronkei 
aurre egin 
eta eredu 
jasangarriago 
batera jauzi 
egiteko” 

Koldo Mendioroz, Ascen Agirre eta Ruben Barrera Soxoko bizilagunak eta bertako lomunitate energetikoko kideak. Aiaraldea.eus 

“Soxon 
Administrazio 
Batzarrak 
hartu du 
proiektua 
babestu eta 
dinamizatzeko 
ardura 
eta honek 
ordainduko 
du eguzki-
plaken 
instalazioa”

bakarrik, beste herri batzuetara 
ere iritsi da egitasmoa, Urduñara 
kasu.

Urduñan ere
Soxon baino pauso bat atzerago 

baina determinazio berdinarekin 
ari dira Urduñan ere eredu jasan-
garriak hirian sustatzeko lanetan. 
Goienerrekin batera, formakuntza 
ari dira jasotzen azken hilabetee-
tan komunitate energetikoa zer 
den eta zer eredu dauden ezagu-
tzeko. Apirilean espero dute for-
makuntza bukatzea. Proposamenak 
interes handia sortu du herritarren 
artean, eta hilabetez hilabete, bi 
astean behin, 30 lagun inguru 
elkartzen dira Goienerrek Alon-
degian eskaintzen dituen forma-
kuntza saioetan. Urduñako Udalak 
berak ere laguntza handia eskaini 
die proiektuan.

“Urte asko generamatzan horre-
lako zerbait egiteko gogoekin, Mikel 
Cormenzanak iniziatiba hartu eta 
honetan murgildu gintuen arte”, 
azaldu du David Hosking urduña-
rrak.

Nondik jo jakin nahian Herna-
niko alkatea gonbidatu zuten kon-
ferentzia batera, bertako esperien-
tzairen inguruan solasteko. “Asko 
gustatu zitzaidan, ikusi nuelako 
energia ekoizpenetik haratago ere 
jendea elkartu eta beste dinamika 
batzuetan sartzeko kabida ematen 
zutela komunitate energetikoek”. 
Bitxobola elkarteko kidea da Hos-
king, eta ingurumenarekiko inte-
resa izan du beti: “Oso erakarria 
sentitu nintzen ingurumenaren 
zaintzaz harago subiranotasuna 
lantzeko tresna ere badelako hona-
koa, baita komunitatea sortzekoa 
ere”. 

Komunitate energetikoak izan-
go duen forma juridikoa ari dira 
adosten orain, baita zer inbertsio 

erreportajea

“Barazki 
batzuk 
landatzeak 
eta eguzki-
plaka batzuk 
jartzeak 
zerikusirik ez 
dutela irudi 
dezake, baina 
pertsonen 
arteko sarea 
ehuntzeko 
ezinbesteko 
piezak dira 
guztiak”

“Energia 
horren 
jabe zaren 
heinean, 
energia hori 
ere modu 
jasangarri 
batean 
kudeatu 
beharra 
dago”

egingo dituzten eta inbertsio horiek 
nork asumituko dituen. 

Etorkizuneko eredu hori marraz-
ten doazen bitartean, komunitate 
energetikoak Urduñan jokatu deza-
keen paper garrantzitsuaz ere 
hausnartu du Hoskingek: “Proiek-
tu honek eskaintzen dituen auke-
ren ikuspuntu oso zabala daukagu. 
Urrats garrantzitsuak eman dira 
Urduñan azken urte hauetan agroe-
kologia erdigunean jarri eta neka-
zari zein kontsumitzaileen arteko 
sareak estutzeko asmoz. Komuni-
tate energetikoak dimentsio berri 
bat gaineratuko dio proiektu inte-
gral horri. Hasiera batean barazki 
batzuk landatzeak eta eguzki-pla-
ka batzuek zerikusirik ez dutela 

irudi dezake, baina sarea ehun-
tzeko ezinbesteko piezak dira guz-
tiak”.

Eguzki plakak Faktorian
Eskualdeko komunitate energe-

tiko berri baten ernamuina izan 
daitezke ere Goienerrek Faktoria-
ko teilatuan instalatutako 30 pla-
ka-fotovoltaikoak. Instalazioak 
13,75 kW sortuko ditu, batez bes-
te, Faktoriako jarduna elikatzeko. 
Instalazioa gauzatzeko urte osoko 
kontsumoen azterketa egin du 
Koldo Garcia Goinerreko kideak, 
Faktoriako beharretara hobekien 
egokitzen den instalazioa zein izan 
daitekeen ebatzi aurretik. “Insta-
lazio fotovoltaikoa kontsumoei 

egokitua izan behar da, Faktoria-
koa ez da oso handia, baina urtean 
erabiltzen den energiaren erdia 
autokontsumoan ekoiztuko da. 
Gure kalkuluen arabera, %30a 
erabiliko da eta gainerako %20 
soberakinak izango dira”, azaldu 
du Garciak, "argindarra ez dato-
rrelako urrutitik eta energia-gale-
rak askoz txikiagoak direlako.

Energia soberakin horretan 
arreta jartzearen beharra azpima-
rratu du Goienerreko kideak. Izan 
ere, energia berriztagarrien ins-
talazio batek kontsumo ereduan 
eraldaketa bat ekarri behar du 
horrenbestez. “Gaueko kontsumoak 
murriztuz, edota eguzki ordu jaki-
netan kontsumoa handituz sobe-

Goian ezkerrean David Hosking; behean ezkerrean Goienerren formakuntza saioa Urduñan; lerro honen gainean Goienerreko kideak eguzki-plakak instalatzen.  Aiaraldea.eus, Ruben Ladron de Gebara

rakin horrekin jolastu daiteke, 
ekoiztutako energia ahalik eta 
gehien zukutzeko”, azaldu du Gar-
ciak. “Horretarako oso lagungarria 
da instalazio fotovoltaikoa zure 
teilatuaren gainean egotea, apli-
kazio baten bidez ikusi dezakezu-
lako unean une zenbat energia ari 
zaren sortzen eta zenbat kontsu-
mitzen zauden. Energia horren 
jabe zaren heinean, energia hori 
ere modu jasangarri batean kudea-
tu beharra dago”, aldarrikatu du 
Koldo Garciak. Kontsumoa jaisteak 
gainera, sare-elektrikoan ere onu-
ra dakarrela azpimarratu du Gar-
ciak. Energia kontsumoa jaistearen 
beharra parez pare irekita dagoen 
energia-krisiaren aurrean sortzen 

den erronka ere bada, energia 
asko kontsumitzen dugu eta ezi-
nezkoa da erregai-fosiletatik era-
torritako kontsumo guzti hori 
energia berriztagarriengatik ordez-
katzea. “Hori da gaur egun dugun 
dilema: energia asko kontsumitzen 
dugu, nahi dugu erregai-fosiletatik 
energia berriztagarrietara jauzia 
egin C02 isuriak murrizteko asmoz, 
baina ez dugu gaitasunik kontsu-
mo maila horiek asetzeko”, azaldu 
du Garciak. Ertzez beteriko erron-
ka handi horren aurrean, egitasmo 
oso txikia da energia komunitateen 
sustapena, baina komunitatean 
batzeak eta pentsatzeak urrats 
handiagoak emateko indarra dira 
zalantzarik gabe. Goitik behera: Soxoko txokoa eta Koldo Garcia Goienerreko kidea.  Aiaraldea.eus

Goian ezkerrean David Hosking; behean ezkerrean Goienerren formakuntza saioa Urduñan; lerro honen gainean Goienerreko kideak eguzki-plakak instalatzen.  Aiaraldea.eus, Ruben Ladron de Gebara

Urduña

herriz herri

Martin Fabo Colera gudariaren 
gorpuzkiak Urduñako Duintasunaren 
Kolunbarioan hobiratu dituzte

Bilboko Begoñako hilerrian berreskuratu zituzten 1937an Urduñako frontean larri zauritutako 
miliziano abertzale baten gorpuzkiak. DNA frogari esker identifikatu ostean, Fabo familiak 
Urduñako kolunbarioan hobiratu nahi izan ditu hezur-hondarrak.

Testua Aimar
Gutierrez Bidarte

Gogora Institutuak 1937ko uda-
berrian hildako sei gudarien gor-
puzkiak entregatu zizkien euren 
senideei iragan otsailaren 11an 
egindako ekitaldian. Aranza-
di Zientzia Elkarteak Bilboko Be-
goñako hilerrian eta Gamiz-Fi-
kan berreskuratutako gorpuzkiak 
dira, DNA bankuaren bidez identi-
fikatuak.

Urduñan hildako gudaria
Berreskuratutako gudari ho-

rietako bat da Martin Fabo Cole-
ra, Nafarroako Martzilla herrian 
jaioa, eta EAJko militantea. Gerra 
Zibila piztu zenean, Otxandio ba-

tailoiarekin bat egin zuen 23 urte-
ko gudari gazteak. Urduñako fron-
tean larriki zauritu zuten 1937ko 
maiatzaren 27an, eta bere gorpua 
Bilboko Begoñako hilerrian lurpe-
ratu zuten.

Gudariaren gorpuzkiak 2022an 
atera zituzten Bgoñako hilerritik, 
bertan egindako indusketetan. Go-
gora Institutuaren Gerra Zibilean 
hildakoen datu-basean agertzen 
zen haien ehorzketa lekua, baina 
haren familiak ez zuen horren be-
rri jakinarazi zitzaion arte. Bere 
ilobaren DNAri esker identifika-
tu ahal izan zituzten hezur-hon-
darrak.

Kolunbarioan hobiratua
Senideek Urduñako hilerrian iaz 

eraikitako Duintasunaren Kolun-
barioan hobiratu nahi izan dituzte 
Martin Faboren gorpuzkiak. "Ur-
duña defendatzen hil zen, eta ber-
tan hartu behar du atseden" adie-
razi du Marivi Fabok, osabaren bila 
urteak eman dituen Martin Fabo-
ren ilobak. 

Larunbatean hobiratu zituzten 
Faboren hezur-hondarrak kolun-
barioan. Bertan izan ziren ere Ur-
duñako Udal Gobernuko ordezka-
riak eta Gogora Institutuko kideak.

Gorpuen identifikazioa
Bien bitartean aurrera jarrai-

tzen du iragan abenduan Aran-
zadi Zientzia Elkarteak Urduñako 
hilerrian gidatutako indusketa-
tik berreskuratutako gorpuzkien 

identifikazioa. DNA probak egin-
go dituzte horretarako, eta Eusko 
Jaurlaritzak Extremaduran ari da 
Urduñako espetxean hildako per-
tsonen senideen bila. Izan ere Ur-
duñako presondegian hil ziren 
225 lagunen gehiengoa Extrema-
durako Castuera herrian zegoen 
espetxetik eraman zituzten berta-
ra, 127 hain zuzen ere. Gainerako 
presoak Gaztela-Mantxakoak eta 
Malagakoak ziren. Gogora Institu-
tua ari da DNA laginen bilketa ku-
deatzen, eta dagoeneko 40 fami-
lia baino gehiagoren laginak esku-
ratu ditu.

Orain arte 71 gorpu berresku-
ratu dituzte Aranzadik 2014an eta 
2022an egindako indusketa-kan-
painei esker

Urduñako Duintasunaren Kolunbarioan hobiratu dituzte Martin Faboren gorpuzkiak. Aiaraldea.eus

Urduñako 
frontean 
larriki zauritu 
zuten Martin 
Fabo 1937ko 
maiatzaren 
27an, eta bere 
gorpua Bilboko 
Begoñako 
hilerrian 
lurperatu zuten

Urduña
Konpromisoa hartu dute Maria 
Luisa Goikoetxeari eskaintzen 
zaion zerbitzua jende ororen 
esku jartzeko

Testua 
Aitor Aspuru Saez

Maria Luisa Goikoetxea protes-
taren ostean, EAJk eraman zuen 
Senatuko batzarrera urduñarra-
ren aldarrikapena.

Izan ere, Goikoetxeak salatu 
zuen berak bakarrik dituela es-
kura trena hartzeko bitartekoak, 
mugikortasun arazoak izanik. 
Zentzu horretan, urduñarrak az-
pimarratu zuen erosita sentitzen 
zela Renferen aldetik, bere egoe-
ra berean dauden erabiltzaileek 
ez baitute aukera hori: "Jendeak 
azaldu dit bere senideei, zein-
tzuek behar eta premia bera du-
ten, ez dietela aukera ematen ba-
liabide hauek erabiltzeko. Senti-
tzen dut Renfek erosi nauela eta 
babestu ninduten herritarrei iru-
zurra egiten ari naizela"

Adierazpen horien harira, Ma-

ria Isabel Vaquerizo senatari jel-
tzaleak galdetu zion PSOEko Ga-
rraio Ministroari Euskadiko tren 
zerbitzuaren irisgarritasunari 
buruz eta, bereziki, Maria Luisa 
Goikoetxearen inguruan.

Raquel Jimenez Sanchez mi-
nistroak erantzun zuen urduña-
rraren kasua ezagutzen zuela eta 
iragarri zuen berari eskaintzen 
zaion esperientzia pilotua laster 
zabalduko dela eskatzen duen 
ororentzat.

Goikoetxea haserre
Zentzu batean Ministroak ur-

duñarraren aldarrikapenaren 
zati bat betetzeko konpromisoa 
adierazi badu ere, Goikoetxea ha-
serre agertu da sare sozialetan, 
berak exijitzen duena baita tren 
egokitu bat C-3 linearako, estatu 
espainiarreko beste leku batzue-
tan dagoen  moduan.

EuskarAbenturaren 
zurrubilora batzeko 
aukera, ostiralean 
Urduñan

Testua 
Aimar Gutierrez Bidarte

Mauletik Getxora egingo dute 
ibilaldia aurtengo EuskarAben-
tura egitasmoko parte hartzai-
leek, uztailaren 1ean hasita, hi-
laren 31ra bitarte. Euskal He-
rriko zazpi lurraldeetako nahiz 
diasporako 16-17 urte bitarte-
ko 120 neska-mutilek hartu-
ko dute parte 2023ko edizioan; 
"euskal geografia, kultura eta 
historia lagunartean ezagutze-
ra eramango dituen oinezko es-
pedizioan"

Iragan abenduaren 1ean za-
baldu zuten 2023ko espedizioan 
parte hartzeko hautagaitzak bi-
daltzeko epea. 2006 eta 2007 ur-
teetan jaiotako gazteek izango 
dute ekimenera batzeko au-
kera, eta martxoaren 3ra arte 
izango dute aurkezpen bideo 
bat eta banakako proiektu bat 
bidaltzeko aukera. Proiektua 
sortzeko hiru gai proposatu di-
tuzte: "Turistak vs bidaiariak", 

"Natura gizartean, gizartea na-
turan" eta "Hppykraziak". Era 
berean, gai hauek garatzeko 
gazteek sei lan formatu dituz-
te aukeran:literarioa, musika-
la, historikoa, ikus-entzunez-
koa, plastikoa eta sormen digi-
talekoa. Apirilaren 14an iraga-
rriko dituzte 120 parte hartzai-
leen izenak

Aurkezpena Urduñan
Egitasmoa aurkezteko Eus-

karAbenturako kideak Ur-
duñara bertaratuko dira da-
torren otsailaren 17an (osti-
rala), 18:30etan Alondegian. 
"Gure ustez, horrelako ekime-
nak euskararen normalizazioa-
rekin bat egiteazgain, gazte ur-
duñarrentzako oso aberasga-
rriak izan daitezke. Horrega-
tik, Udalak gonbidatuta, Eus-
karAbentura elkarteko kideak 
etorriko dira ekimena aurkez-
tera, eta izan litezkeen zalan-
tza guztiak argitzera" adierazi 
dute Udaleko euskara sailetik.

Maria Luisa Goikoetxea artxibo irudi batean. Aiaraldea.eus

EuskarAbentura espedizioko kideak Larrun mendian. EuskarAbentura

Maria Isabel 
Vaquero 
senatariak 
Raquel Jimenez 
Sanchez 
Garraio 
Ministroari C-3 
Bilboko lineako 
irisgarritasunari 
buruz 
galdetu zion, 
Espainiako 
Senatuan

herriz herri

Orozko

herriz herri

Zazpi eguneko greba egin dute 
Madres Mercedariaseko langileek, 
Ibarrako zentroaren itxieraren aurka

Zubiaur plazan egindako elkarretaratzearekin eman zioten amaiera astebeteko grebari Ibarrako 
Madres Mercedarias egoitzako langileek. Erlijio-kongregazioak abenduaren 31n itxi nahi du 
zentroa, 43 langile eta 73 erabiltzaile kalean utzita.

Testua Aitor
Aspuru Saez

Igandean astebeteko greba eta 
mobilizazioei amaiera eman zio-
ten Ibarrako egoitzako langileek 
Orozkoko Zubiaur plazan egin-
dako protestan. Halaber, borro-
kan jarraituko dutela adierazi 
dute, Madres Mercedarias erli-
jio-kongregazioak zentroa ixte-
ko dituen asmoen aurka. 

Ibarrako egoitza aurrean, 
Bizkaiko Foru Aldundian edota 
Orozko eta Laudioko kaleetatik 
zabaldu dute itxieraren kontrako 
aldarria azken zazpi egunetan. 
Enplegua suntsitzeko arriskuan 
dauden Talleres Abasolo eta 
Galvista enpresetako langilee-
kin ere estutu dute harremana 
grebak iraun bitartean, eta SOS 
Aiaraldea plataformak otsaila-

ren 10ean antolatutako mobili-
zazioko protagonista izan ziren.

116 lagun kale gorrian
Madres Mercedariasek jakina-

razi die Ibarrako zentroko langi-
leei euren asmoa dela abendua-
ren 31n zerbitzua ixtea, baldin 
eta inork ez badu erosten.

Horrek suposatuko du 116 la-
gun kale gorrian geratuko dire-
la. Alde batetik, aniztasun fun-
tzionala duten 73 emakume era-
biltzaile eta 43 langile.

Desgaitasunak dituzten 73 
emakumeen etorkizunari bu-
ruz galdetuta, beharginek eran-
tzun dute litekeena dela itxaron 
zerrenda batean sartzea, mota 
horretako zentroak beteta bai-
taude jadanik.

Beharginen ordezkariek azpi-
marratu dute Bizkaiko Foru Al-

dundia egoeraren jakitun dela 
eta ez duela ezer egin konpon-
tzeko. Horregatik, Sergio Muri-
llo erakundeko arduradunarekin 
bilera eskatu dute, bere gain har 
dezan gatazka konpontzeko kon-
promisoa, erantzule nagusi gisa. 
Izan ere, Aldundiak finantzatzen 
du Ibarrako zentroa. Halaber, sa-
latu dute EDE Fundazioak har-
tu duela zentroko kudeaketa eta 
Madres Mercedarias kongrega-
zioa negoziazio mahaitik atera 
duela. Horrez gain, fundazioak 
eskatu die langileei zarata ez egi-
teko, hoberena izango delakoan.

Langileen aldarrikapenak
Mobilizazioak iragartzeko ira-

gan otsailaren 1ean egindako 
agerraldian nabarmendu zuten 
emakumezkoak direla guztiak 
eta emakumezkoak zaintzen di-

tuztela, eta horregatik ausartzen 
dela Madres Mercedarias ixteko 
mehatxua egiten. Prentsaurre-
koan gogoratu zuten euren sol-
datak 900 eta 1.100 euro artekoak 
direla eta 2019an, gainera, lanal-
dia luzatu zietela.

Ondorioz, euren exijentziak 
honakoak dira: erosmen ahal-
mena ez galtzea, lan orduen ko-
purua murriztea eta enplegua 
bermatzea.

Borroka luzea
2019an Madres Mercedaria-

sek Fundacion Aliadosen esku 
utzi zuen Ibarrako zentroaren 
kudeaketa eta horren erabakia 
izan zen lanaldia handitzea eta 
soldatak izoztea. Hori dela eta, 
azken urteetan langileek 21 gre-
ba egun antolatu dituzte orota-
ra, baita mobilizazio ugari ere.

Aniztasun funtzionala duten 73 erabiltzaile eta 43 langile kalean geratuko lirateke Ibarrako zentroa itxiz gero. EH Bildu Orozko

Bizkaiko Foru 
Aldundiak 
finantzatzen 
du zerbitzua 
eta, langileen 
aburuz, 
erakundea 
da egoeraren 
erantzule 
nagusia

herriz herri

AiaraldeaOkondoAiara

Kexaako monumentu 
multzoa kudeatzeko 
ideia lehiaketa egingo du 
Arabako Foru Aldundiak

Testua 
Jone Gartzia Gerra

Urte amaieran onartu zuen 
Arabako Foru Gobernu Kontsei-
luak Kexaako monumentu mul-
tzoa eta zenbait erlikia eta erli-
jio-objektu erosteko 2.694.000 
euroko inbertsioa. Joan den osti-
raleko -otsailak 10- Batzar Nagu-
sietako Presidentzia Batzordean, 
Ramiro Gonzalez ahaldun nagu-
siak iragarri zuen Arabako Foru 
Aldundiak ideia lehiaketa abiatu-
ko zuela multzoa “elementu dina-
mizatzaile eta eragile” bilakatze-
ko. Bilkura berean, baina, Elka-
rrekin Podemos-IUk planifika-
zio eta antolamendu eza lepora-
tu zion foru erakundeari.

Foru Aldundiak, bere aldetik, 
aurreratu zuen dagoeneko ideia 
lehiaketa bat diseinatzen ari dela 

“monumentu multzoak eskual-
dearen elementu dinamizatzai-
le eta eragile gisa balio beharko 
duen prozesu batean lehen urra-
tsak eman ahal izateko”. Pasa den 
astean bertan formalizatu ditu 
ahaldun nagusiak salerosketako 
eskritura publikoak eta epe labur 
eta ertaineko estrategia jarri du 
martxan.

Lehenengo neurri gisa, monu-
mentu multzoko elementu guz-
tien egoera eta identifikazioa az-
tertu nahi dituzte, urgentziazko 
ekintzei heldu ahal izateko eta 
haien kontserbazioa ziurtatze-
ko. Horrez gain, Kapera, Aiara-
ko jaun-andreen eta familiaren 
hilobia eta Dorrea bisitagarriak 
izan daitezen egin beharreko jar-
duketak aurreikusi dituztela azal-
du zuen ahaldun nagusiak.

Gonzalezek argitu zuen Aldun-

diaren asmoa gune horiek urtea 
amaitu baino lehen irekitzea dela. 
Halaber, diputatuak jakinarazi 
zuen egun Elizbarrutiko Arte Mu-
seoan dauden obrak berreskura-
tzeko lanean ari direla, "jatorriz-
ko kokalekuan ikus daitezen”.

Elkarrekin-Podemos-IU
Elkarrekin-Podemos-IU koa-

lizioarentzat “ez da batere lo-
gikoa Aldundiak Kexaako Mo-
numentu Multzoa 2,7 milioiren 
truke eskuratzeak planifikazio-
rik gabe, zein erabilera emango 
dion zehaztu gabe eta manten-
tze- eta birgaitze-gastuak zenba-
tekoak diren jakin gabe”. Elkarre-
kin Podemos-IUk gaineratu zuen 
“oraindik badaudela foru jabetza-
ko beste eraikin batzuk, erabile-
ra zehaztuta ez dutenak, hala nola 
Izarrako ikastetxea”.

Xabi Ramosen 
argazki bat ‘Las aves 
silvestres’ natura-
argazkilaritza 
lehiaketako finalista 
hautatu dute

Testua 
Aimar Gutierrez Bidarte

Xabier Ramos argazkilari 
okondoarraren irudi bat hauta-
tu dute finalista izateko Turis-
mo Ornitologikoaren Nazioar-
teko Azokaren barruan antola-
tzen den natura-argazki lehia-
ketan. 'Las aves silvestres' ize-
neko lehiaketaren 18. edizioa da 
honakoa, eta mundu osoko 38 
herrialdetatik bidalitako 6.400 
argazki baino gehiago jaso ditu 
epaimahaiak orotara.

Flamenko arrosa
Argazki guztien artean hau-

tatuetako bat izan da Ramosek 
ateratakoa: Flamenco Rosa. 
Frantziako Proventza eskual-
dean atera zuen argazkia gazte 
okondoarrak. Klima mediterra-
noa da bertan nagusi, eta hegaz-
tien migrazio prozesuan atse-
den lekua da. "Argazki hau ur-
tarrilaren hasieran atera nuen, 
orduan hasten baita f lamen-
koen araldia eta beren eztei-lu-
maje koloretsua eskuratzen 
dute beste aleak sexualki era-

kartzeko", azaldu du Ramosek.
Argazkia ateratzeko tekni-

kari dagokionez, Ramosek ai-
tortu du askok galdetu diotela 
fondo ilun hori digitalki sortua 
den edo ez. Hartara, digitalki 
manipulatua ez dagoela azaldu 
du Ramosek: "Baldintza ego-
kiekin efektu hori lortu daite-
ke. Ura bare-bare eta itzalpean 
egon behar du. Horrela, kama-
rako parametroak aldatuz, ar-
gazkia ilundu eta itzalpean ge-
ratutako informazio guztia gal-
duko dugu, baina flamenkoaren 
kolore bizi guztiak mantendu 
egingo dira."

Otsailaren 25ean iragarriko 
dituzte irabazleak. Guztira, 50 
dira finalera iritsi diren argaz-
kiak, eta bost dira lehian dau-
den kategoriak: hegaztien erre-
tratuak, hegaztiak bere ingu-
rune naturalean, hegaztiak ak-
zioan, hegaztien ikuspegi ar-
tistikoa eta argazkilari gazteen 
kategoria. Hain zuzen ere, lehe-
nengo kategorian ari da lehia-
tzen Ramosen argazkia. Sari 
guztiek 6.400 euroko balioa 
dute.

Eusko Jaurlaritzak 2019an babes bereziko kultura ondasun izendatu zuen multzoa .  Aiaraldea.eus

2023ko urtarrilean Proventzan atera zuen argazkia Ramosek.  @xabiramos 

Arrankudiaga-Zollo

herriz herri

Etxebizitza publiko kooperatiboak 
sortzeko lehen “urrats sendoa” eman 
dute Arrankudiaga-Zollon

50 bizilagun inguru bertaratu ziren iragan astean eginiko aurkezpen bilerara. Bertan zehaztu 
zutenez, 200.000 euro ingurukoa izango da etxebizitza bakoitzaren prezioa, eta “espekulazioaren 
aurkako neurriak” ezarriko dituzte.

Testua Txabi
Alvarado Bañares

“Urrats sendoa” eman dute 
Arrankudiaga-Zollon etxebizi-
tza publiko kooperatiboak erai-
kitzeko prezesuan. Hala adiera-
zi du Udalak atzo eginiko aur-
kezpen bilerak izandako harre-
ra ikusita. “50 herritar inguru 
bertaratu ziren, sekulako arra-
kasta”, adierazi du Txutxi Ariz-
nabarretak. Alkatearen aburuz,  
parte hartze horrek argi uzten 
du badagoela proiektua aurrera 
ateratzeko “masa kritiko nahi-
koa”.

Arrasate Taldeko kideak ber-
taratu ziren bilerara, enpresa 
kooperatibo hori arduratuko 
baita proiektua burutzeaz. Ga-
rondo auzoan egingo den etxe-
bizitza blokearen xehetasunak 

azaldu zituzten, planoak eta in-
fografiak baliatuta. Jakinarazi 
zutenez, 12 elkarbizitza-unita-
terentzako tokia egongo da guz-
tira, eta 68,24 eta 93,69 metro ka-
rratu artean izango du etxebizi-
tza bakoitzak.

200.000 euro inguruko prezioa
Diruaz ere hitz egin zuten bi-

leran. Udalak zehaztu zuenez, 
200.000 euro inguruko prezioa 
izango dute etxebizitzek. Hala 
ere, ez da ohiko salmenta bat 
izango. Etxebizitza kooperatiba 
bat eratuko da, eta etxeen eros-
leak kooperatibista bilakatuko 
dira.

Modu horretan, espekulazioa 
saihestu nahi du Udalak, besteak 
beste. Hala azaldu du Ariznaba-
rretak: “Jabeetako batek etxebi-
zitza saldu nahiko balu, ezingo 
luke merkatu librean egin. Koo-

peratibari saldu beharko lioke 
bidezko prezio batean, beste he-
rritar batek erabili dezan”.

Etxebizitzak Udalaren lur-
sail batean eraikiko dira. Gau-
zak hala, tokiko erakundeak hi-
tzarmena sinatuko du etxebizi-
tza kooperatibarekin, lursoru 
horren eta bertako etxebizitzen 
erabileraren xehetasun guztiak 
zehaztuta.

Behin betiko kooperatibistak
Proiektura batu nahi duten he-

rritarrek badute dagoeneko ho-
rretarako aukera. Gaur bertan 
ireki da aurreinskripzioak egi-
teko epea, eta hilabete amaiera-
ra arte luzatuko da. Udaletxera 
jo behar da horretarako.

Momentuz, baldintza baka-
rra bete beharko dute herrita-
rrek: Arrankudiaga-Zollokoak 

izatea. Alkateak aurreratu du, 
tokiak libre geratuko balira, “al-
boko udalerrietako” bizilagunei 
ere luzatuko lieketeela ekime-
nean parte hartzeko gonbita; 
baina, atzoko bilerak izandako 
harrera ona ikusita, ez du uste 
hori gertatuko denik.

Horrez gain, hainbat irizpide 
markatuko dira, eskaerek etxe-
bizitza kopurua gaindituko ba-
lute, lehentasun-orden bat eza-
rri ahal izateko. 

Ariznabarretak aurreratu 
duenez, Udalaren eta koopera-
tibaren arteko hitzarmenean 
zehaztuko dituzte baldintza 
horiek guztiak. Tokiko erakun-
dearen asmoa da hitzarmen hori 
martxoan osatzea eta, modu ho-
rretan, uda hasierarako izatea 
behin betiko bazkideen zerren-
da.

50 pertsona inguru bertaratu ziren atzoko aurkezpenera. Aiaraldea.eus

Jabeek 
ezingo dute 
etxebizitza 
merkatu 
librean saldu, 
kooperatibari 
itzuli beharko 
diote, 
arrazoizko 
prezio baten 
truke

babestutako edukia

Eguzki-plaken instalazioan espezializatutako enpresa da Solar Tres60. Talde kualifikatua da, eta merkatuko marka 
teknologiko liderrarekin egiten du lan. Esperientzia handia dute bai etxebizitza partikularretan, enpresetan, bai 
erakunde publikoekin lankidetzan. Etengabeko aholkularitza eta laguntza eskaintzen diete bezeroei.

Sektoreko marka onenetariko batekin egiten dute lan: Fronius, merkatuan liderra den marka teknologikoa. Solar Tres60

Solar Tres60 eguzki-plaken 
instalazioan aditua den enpre-
sa da, Tuteran kokatua da. Ur-
teak daramatzate energia foto-
voltaikoarekin eta energia-efi-
zientziarekin lotutako lanak 
egiten, kualifikazio handiko tal-
de profesional baten laguntzaz.

Esperientzia handia eskuratu 
dute sektorean, alor desberdi-
netan egindako lanei esker. Ins-
talazio ugari garatu dituzte, bai 
egoitza eta enpresa eremuetan, 
baita administrazio publikoen-
tzako azterketa eta proiektue-
tan.  “Gure filosofiaren oinarria 
kalitate handiko sistema gehia-

go eskaintzea da, epe luzerako 
iraunkortasuna bermatzeko eta 
gure bezeroen inbertsioaren 
amortizazioa ziurtatzeko” azal-
du dute Solar Tres60 enpresako 
arduradunek. Hori dela eta, sek-
toreko marka onenetariko ba-
tekin egiten dute lan: Fronius, 
merkatuan liderra den marka 
teknologikoa.

Autokontsumoa
Autokontsumorako instala-

zio fotovoltaikoa eguzki-ener-
gia lortzeko eta norberaren kon-
tsumorako erabiltzeko aukera 
ematen duen sistema da. Eguz-

ki-argia biltzeko eta elektrizi-
tate bihurtzeko, modulu foto-
voltaikoak erabiltzen dira, eta 
etxebizitzetako teilatuan insta-
latu ohi dira.

Hainbat dira mota honetako 
instalazioek dituzten onurak. 
Alde batetik, kostu energeti-
koak murrizten egiten ditu,izan 
ere faktura %80 merketzen da. 
Bestalde, independentzia ener-
getikoa bermatzen du, kontsu-
mitzailea sortzen duen energia-
ren jabe eginez. Azkenik, CO2 
isuriak murrizten laguntzen 
du, energia garbi eta jasangarri 
bat ekoizten baitu. Solar Tres60 

erraztasun guztiak jartzen ditu 
instalazioa jarri eta hau mar-
txan jartzeko. Ikerketa eta pro-
posamen pertsonalizatua gara-
tzen dute eta talde espezializa-
tu batek egiten du instalazioa. 
Tuterako enpresa bera ardura-
tzen da instalazioaren tramita-
zio eta legalizazioaz, modu az-
kar eta eraginkor batean. Azke-
nik, diru-laguntza desberdinen 
tramitazioan ere laguntza es-
kaintzen du. Izan ere asko dira 
Europatik zein beste erakunde 
publikoetatik  horrelako insta-
lazioak bultzatzeko abian jarri-
tako laguntza sistemak.

inf@solartres60.com
www.solartres60.com

948 783 113

Eguzki-plaken instalazioan eta 
kudeaketan enpresa liderra da 
Solar Tres60

“Gure 
filosofiaren 
oinarria 
kalitate 
handiko 
sistema 
gehiago 
eskaintzea da, 
epe luzerako 
iraunkortasuna 
bermatzeko”

Laudio

herriz herri

Ez dakit zenbateraino ohartzen garen teknologia enpresa 
erraldoiei oparitzen dizkiegun datuez eta gure bizimodua bal-
dintzatzeraino eragiten diguten menpekotasunei buruz. Beno, 
dagoeneko ez soilik geureak, geure seme-alabenak ere bai. Izan 
ere, eskoletaraino sartu dira eta oso txikitatik lotzen ditugu erral-
doi hauen menpeko, email bat sortzetik hasi eta ikasle bakoitzari 
esleitzen zaion ordenagailu eramangarriraino. Zerbitzu guztiak 
Estatu Batuen bueltan pasatzen dira, gure emailak irakurtzen 
dizkigute, baita ikasleen daturik intimoenak lortu ere: notak, 
ikasketen eboluzioa, jarrera oharrak, eskolako gertakariak, nola 
nabigatzen duten, zer interesatzen zaien eta abar. Produktu ho-
riek erabiltzera trebatzen ditugu konturatu gabe, haiekiko depen-
dentzia erabatekora eramanez eta konpetentzia teknologikoen 
garapena ikaragarri kamustuz. Batzuk diote gaur egungo hau-
rrak natibo digitalak direla; baina, hobe esanda, gatibu digitalak 
dira. Batez ere Googleren gatibuak. Bere zerbitzuetaz aparteko 
alternatibak erabili eta ulertzea zail egiten zaienak. Baten batek 
esango dit "bai, baina dena eginda, oso erraz jartzen digu Chro-
mebookak eta zer arraio, nik eta nire seme-alabek ez dugu ezer 
ezkutatzeko".

Bada, gure haurren informazioa enpresa pribatuei ematea de-
bekatuta egon beharko litzateke. Zuk emango al zenidake zure 
seme-alabek eskolan beste ikasleren batekin izandako liskarra-
ren berri? Zergatik atera duen gutxiegi matematiketan? Kurtso 
erdian izandako gorabeherak? Horri buelta emateko, hezkun-
tzaren digitalizazioan gehiago inbertitu beharko litzateke, baita 
pertsonetan eta formakuntzan ere. Ziurrenik gaur egun eskola 
bakoitzean, IKT aditu bat edukitzeak derrigorrezkoa behar luke 
bestelako alternatibak erabiltzeko. 

Zeren, zure haurraren inguruko kontuak niri ez zaizkidala 
axola erantzungo zenidake. Bada, Googleri ere ez zaizkio axola 
eta dagoeneko badakizki, Eusko Jaurlaritzaren babes osoarekin. 

Testua 
Aitor Aspuru Saez

Vidrala enpresak pasa den astean 
jakinarazi zion Balore Merkatuaren 
Batzorde Nazionalari 53 milioi euro-
ko inbertsioa egin duela Brasilen, Vi-
droporto konpainiaren %29,36 eros-
teko.Multinazioanalaren asmoa da 
enpresako kapital osoa beregana-
tzea, bere jabetzari lotutako zen-
bait epaiketa amaitzean. Berez, egi-
tasmo horrekin Hego Ameriketako 
merkatuan plataforma izan nahi du 
beira ekoizten duen taldeak. Azke-

naldian bere presentzia zabaltzeko 
mugimendu gehiago egin ditu Car-
los Delclauxen korporazioak. Hain 
zuzen, iaz 34 milioi euro gastatuta, 
botilatzeko faktoria erosi zuen Inga-
laterran, Bristolen.Bitartean, inber-
tsioek ez dute islarik izan Aiaraldean. 
Guztiz kontrakoa. Otsailaren hasie-
ran zuzendaritzak adierazi zien Aiala 
Vidrioko sindikatuei aurrera egingo 
duela bere asmoarekin eta 2025ean 
90 behargin gutxiagorekin funtzio-
natzeko plana aurkeztuko diela las-
ter. Printzipioz, kaleratze traumati-
korik ez du aurreikusten konpainiak.

Vidralak 53 milioi euroko 
inbertsioa egin du Brasilen, 
Laudion 90 enplegu 
suntsitzeko asmoa iragarri 
eta gutxira

INFORMATIKARIA

URTZI ODRIOZOLA

Google

Aiaraldearen 
defentsaren aldeko 
aldarria, kalera berriz

Testua 
Txabi Alvarado Bañares

700 herritar inguru batu ziren 
otsailaren 10ean  ‘Aiaraldea be-
rriz ere borrokara!’ lemapean 
eginiko mobilizazioan. Glavista, 
Talleres Abasolo eta Madres Mer-
cedariaseko langileak joan ziren 
lehen lerroan, eta ehunka bizi-
lagun joan ziren euren atzetik, 
hiru lan-gatazka horien atzean 
“eskualde osoa” dagoela irudi-
katzeko. 

Merkatariek ere izan zu-
ten presentzia manifestazioan 

zehar. Hainbat saltoki txikita-
ko langileak atera ziren kalera, 
kartelak eskutan, manifestarien 
txalo artean. 

Aipatutako hiru lan zentroeta-
ko kideek hartu zuten hitza mobi-
lizazioaren amaieran, ‘SOS Aia-
raldea’ ekimeneko bi kiderekin 
batera. Lan gatazka bakoitza-
ren nondik norakoak azaldu zi-
tuzten, baina hirurak batzen di-
tuen horretan jarri zuten inda-
rra. “Gaur, hiru borroka bate-
ratu ditugu, baina denak gauza 
komun batekin: enplegu suntsi-
keta eta langileon aurkako era-

soak”, nabarmendu zuten.  Gau-
zak hala, batasunerako deia lu-
zatu zuten: “Badakigu elkarrekin 
indartsuagoak garela eta gure al-
darrikapenak ahalik eta modu 
zabalenean helarazi behar ditu-
gula, langile gisa batzen gaituen 
guztia kontuan hartuta”.

Horri lotuta, borroka jarrai-
tzeko beharra jarri zuten mahai 
gainean. “Urte hauetako gataz-
ka eta borrokek argi utzi digute 
zein den jarraitu beharreko bi-
dea. Erasoen aurrean, gure es-
kualdea eskualde bezala defen-
datuko dugu”

Glavista, Madres mercedarias eta Talleres Abasolo enpresetako beharginek ireki zuten manifestazioa. Aiaraldea.eus

Aiaraldea

Aiarako Kuadrillak 16 pertsona 
kontratatuko ditu

Testua 
Jone Gartzia Gerra

Aiarako Kuadrillak 16 pertso-
na kontratatuko ditu sei hilabe-
tez % 75eko lanaldian, Lanbide-
ren Berroreka eta ekitaterako lu-
rralde-proiektu berriak. Kolektibo 
ahulak programaren barruan. 
Honen helburu nagusia "kolek-
tibo ahul eta/edo bazterkeria 
arriskuan daudenei enplegura-
ko prestakuntza eskaintzea" da. 
Otsailaren 8az geroztik daude 
lanpostuak Lanbiden iragarri-
ta, otsailaren 19ra bitarte. Era-
kundeak ekimena martxan jar-

tzen duen bigarren aldia izango 
da; izan ere, programa bera buru-
tu zuen 2022ko uztailetik 2023ko 
urtarrilera.

Kontratazioak Laudion, Artzi-
niegan, Aiaran eta Okondon egin-
go dira; zehazki, zortzi Laudion 
eta beste zortziak gainerako hiru 
udalerrietan, denak ere 45 urte-
tik gorako herritarrenak. Askota-
riko lanak egin beharko dituzte 
sei hilabetez: lorezaintza, sastra-
kak garbitzea, pintura, hiriko al-
tzarien mantentze-lanak eta an-
tzekoak. Kontratuak sei hilabe-
tekoak izango dira, %75eko la-
naldiarekin, eta hautatuek de-

rrigorrezko prestakuntza ere 
egin beharko dute sei hilabetee-
tan zehar, “lanalditik kanpo eta 
ordaindu gabe”, azpimarratu du 
eskualdeko erakundeak. Eki-
mena Berreskuratze, Eraldake-
ta eta Erresilientzia Planean sar-
tzen da, eta Europar Batasunaren 
Next Generation Berreskuratze 
Funtsen finantzaketa du. Encina 
Castresana Kuadrillako lehenda-
kariak uste du Europar Batasu-
nak emandako funtsak aukera 
bikaina direla “kolektibo ahule-
nei gizarteratzeko prestakuntza-
rako eta lan-orientaziorako beha-
rrezko erremintak emateko”.

Zein dira zure zaletasunak?
Orokorrean, idaztea da nire 

pasioa. 
Berri Txarrak-ek abesten due-

nez, “pasioa da hemen exijitzea 
zilegi den gutxieneko hori”; be-
raz, pasioa eragiten didan oro 
dut zaletasun, izan harremane-
tatik mendi puntetarako txan-
goetaraino.

Zergatik aukeratu zenuen 
HDGko gradua Mondragon Uni-
bertsitatea?

Argi nuen unibertsitate priba-
tu batera ez nintzela joango, ba-
dakizu, working class eta horrela-
koak, baina, askotan, kasualita-
teak erabakitako hautuen antze-
ra agertzen dira gure bizitzetan 
eta horrela izan dira nire bizitza-
ko kasualitate gehienak. 

Bidezidor guztietan agertzen 
dira aukerak eta hori izan zen, 
HDG deitutako gradu “arraro” 
bateko lehen promozioa izatea-
ren aukera.

Nola baloratuko zenuke orain 
arte bizitako esperientzia?

Guztiz aberasgarria zentzu 
guztietan, graduko ikasleok argi 
dugu handitze esponentzial ba-
ten baitan gaudela bai arlo per-
tsonalean eta baita akademi-
koan ere.

Nola defi nituko zenuke jaso-
tzen duzun metodologia?

Formakuntza, aldetik ez dut 
uste beste inon hobea lortu ahal-
ko nukenik, eta hezkuntza tipi-
kotik urrun daude gure ikaske-
ta metodoak, gizabanako ba-
koitzaren gaitasunak balora-
tzen dira eta horiek aintzat har-
tu eta hobetzen dira. Hezkuntza 
sistema arruntean eskola-porrot 
izanda, bigarren aukera bat da 
hau.

Unibertsitatetik zer da  
gehien gustatzen zaizuna? 

Adituak ezagutzeko aukera, 
metodologia desberdinari esker, 

proiektuetan dugun askatasuna, 
gertutasuna eta konfi antza. Lan 
mundura bideratutako profi la-
ren eraikuntzan osotasuna, aka-
demikoak soilik ez diren ezagu-
tzak eskuratzen baititugu. 

Logika arruntetik irteten den, 
eskola-porrot, enpatia eta haus-
narketa gaitasuna duten gazteei 
gomendatzen diet gradu hau.

Etorkizunari buruz zeintzuk 
dira zure asmoak?

Hobetze eta handitze espo-
nentzialei eustea.

herriz herri

Zabalik dago Aiaraldeko 
Berdintasun Martxa Neurtuan 
parte hartzeko izen ematea

Testua
Aimar Gutierrez Bidarte

Urteroko hitzordua bilakatu 
den Aiaraldeko Berdintasun 
Martxaren edizio berri bat an-
tolatuko dute aurten ere Lau-
dioko Altzarrate eta Amurrioko 
Kaskagorri kirol elkarteek el-
karlanean. Aurtengo ibilaldia 
martxoaren 19an izango da, eta 
honezkero zabalik dago izena 

emateko epea. Amurrioko Juan 
de Urrutia plazatik zein Laudio-
ko Herriko plazatik abiatuko 
da martxa, 10:00etan. Bi ibil-
bideek Nerbioiko ibaiaren er-
tza jarraituko dute eta Luiaon-
do izango dute geraleku. 

Ohikoan bezala, lehia gabe-
ko proba izango da. Martxak 12 
kilometroko luzera izango du, 
eta Nerbioiko parke linealaren 
ibilbidea jarraituko du.

Izen ematea zabalik
Martxan parte hartu nahi 

duen orok du zabalik dagoene-
ko izena emateko aukera. Lau-
dioko Udaltetxean eta Amurrio-
ko Kultur Etxean jarriko dituz-
te izena emateko postuak, eta 
bertan egongo dira martxora 
arte. Inskripzioak 10 euroko 
kostua izango du eta, horrekin 
batera, kamiseta bat eta pin bat 
oparituko dituzte.

Usansoloko 
ospitalean 
pediatria eta 
erditze zerbitzuak 
eskatzeko ekimena 
jarri dute abian

Testua
jone Gartzia Gerra

Barrualdeko Erakunde Sa-
nitario Integratuak (ESI) 70 
herri hartzen ditu bere bai-
tan, Aiaraldean, Gorbeial-
dean, Durangaldean, Arra-
tian, Lea-Artibain eta Bus-
turialdean kokatutakoak. 
Guztira, 313.0000 biztanleri 
ematen die zerbitzua, era-
kundeak berak emandako 
datuen arabera. Eremu ho-
rretako herritar talde ba-
tek salatu duenaren arabe-
ra, Osasun Sailak Usansolo-
ko ospitalea handitu eta be-
rritzeko “inbertsio handia” 
egingo du, baina ez du pe-
diatria zerbitzurik ez arris-
ku baxuko erditzeak artatze-
ko gunerik egiteko asmorik. 
Hain zuzen ere, taldeak al-
darrikatu du zerbitzu horiek 
eskaintzea izan dela eskual-
dearen gabezia historiko na-
barmenetariko bat. “Gineko-
logiako zerbitzu bat badugun 
arren, ez dago ez pediatria 
zerbitzurik ez erditzeak ar-
tatzeko gunerik”, adierazi 
dute. Egoerak bizilagunen 
osasun-arretan “zuzeneko 
eragina” duela argudiatuta, 
kanpaina abiatu dute Osaki-
detzari zerbitzu horiek ain-
tzat har ditzan exijitzeko. Da-
goeneko 66 eragile batu dira 
ekimenera, eta norbanako 
gisa atxikimendua emate-
ko aukera ere badago Chan-
ge.org plataformaren bidez. 
Aiaraldean Lamuza Esko-
lako Guraso Elkarteak, Ki-
li-kili Laudioko Hazkuntza 
Taldeak, Orozkoko Matxin-
txu Emakumeen Elkarteak 
eta Laudioko Mugimendu Fe-
ministak egin dute bat alda-
rrikapenarekin. Ekimena-
ri atxikimendua eman nahi 
dioten taldeek barrualdeao-
satuz23@gmail.com helbi-
dera bidali dezakete mezua.

Pediatria eta erditzeak
Sinatzaileek aldarrikatzen 

dute pediatria eta arrisku ba-
xuko erditzeak “oinarrizko 
zerbitzuak” direla eta ho-
riek herritarren esku jar-
tzea “osasun ekitatearen al-
deko neurria” dela. Izan ere, 
kexu dira eskualdeko umeek 
larrialdi bat dutenean edo 
ospitaleratu behar dituz-
tenean Gurutzetaraino jo 
behar dutelako eta etengabe-
ko joan-etorriak egin behar 
dituztelako.

“Bestetik, gure eskualdeko 
emakume haurdunak ez da-
gokien eta ezezaguna zaien 
beste ESI bateko ospitalera 
joan behar izaten dute erdi-
tzera: Gurutzetako Ospitale 
erraldoira, kasu. 

Horren aurrean, emaku-
me askok erabakitzen du os-
pitale txikiago batera joatea 
bertan eskaintzen zaizkien 
erditze eredu indibidualiza-
tuagoen bila. 

Dena den, ospitale horiek 
beste eskualde batean dau-
denez, eskualde hartako 
pazienteek dute lehentasu-
na, eta gerta daiteke, erdi-
tze egunean lekurik ez bada, 
beste ospitale batera joan 
beharra”, gaineratu dute.

Usansolon bertan pedia-
tria eta erditze zerbitzuak 
izatea “haur eta emaku-
meen osasun arretaren alde-
ko neurri garrantzitsua” dela 
adierazi dute, “arreta indibi-
dualagoa, hurbilagoa tratuz, 
ezagunagoa eta euskalduna-
goa” ekarriko lukeelako. 

Horrez gain, zerbitzu ho-
rien funtzioa azpimarratu 
dute: “Emakumeon osasu-
nerako onuragarriagoa den 
eta emakumeok ahalduntze-
ko erditze-espazio eta erdi-
tze-eredu humanizatuagoa 
eta genero perspektibatik 
landuagoa behar eta nahi 
dugu”.

Aiaraldea

HAIZEA URKIXO GOROSTIAGA (Laudio, 21 urte) HUMANITATE 
DIGITAL GLOBALAK (HDG) GRADUKO 3. MAILA IKASTEN ARI DA 
MONDRAGON UNIBERTSITATEAN, BILBAO AS FABRIK CAMPUSEAN.  

“Enpatia eta hausnarketa gaitasuna 
duten gazteei gomendatzen diet 
Humanitate Digital Globalak gradua” 

BABESTUTAKO EDUKIABABESTUTAKO EDUKIA

Gure ikasleen ahotan

kulturaherriz herri

Fomento Hockey Club 
sortu zen Francisco ‘Paco’ 

Carreraren egitasmoari esker, 
Laudioko lehenengo taldea

Arabako Hockey 
Federazio sortu berriak 
hockeyean aritzeko 541 
lizentzia kudeatu zituen

Silvia Manriquek Bartzelonako 
Joko Olinpikoetan urrezko 
domina irabazi zuen Espainiako 
Selekzioarekin

Testua Aimar 
Gutierrez Bidarte

Goi mailako Hockey hitzordua 
bizi zuen Laudiok iragan otsai-
laren 3tik 5era; Espainiako Es-
tatuko talderik onenetariko 
batzuk aurrez aurre aritu zi-
ren La Granja kiroldegian joka-
tutako Espainiako Areto Hoc-
key Txapelketako fi nalaurre-
koetan.  Ez zen kasualitatea. 
Izan ere, Laudion eta Aiaral-
dean erro sakonak dituen kiro-
la da hockeya, eta ehunka izan 
dira azken hamarkadetan es-
kualdeko taldeetatik igaro di-
ren jokalariak, askok eta askok 
nazioartean ere euren burua 
neurtu dutenak.

Hastapenak
1970eko hamarkadara egin 

behar da atzera eskualdeko 
hockeyaren erroak topatzeko. 
Francisco 'Paco' Carrera izan 
zen kirolaren bultzatzaile na-
gusia. Bere izena estu lotuta 
dago, ez bakarrik hockeyaren 
hastapenetara, baizik eta hu-
rrengo urteetan izan zuen ga-
rapen handira ere.

Carreraren egitasmoz Fo-
mento Hockey Kluba sortu zen 
1973an, Laudioko lehenengo 
hockey taldea.

Plentzian jokatu zuen klub 
jaioberriak bere lehenengo 
partida, Arrigunaga taldea-
ren aurka. Talde Laudioarrak 
2-4 irabazi zuen lehenengo nor-
gehiagoka, eta Agustin Rojok, 

gerora Euskal Hockey Federa-
zioko lehendakaria izendatu-
ko zutenak, sartu zuen historia 
luze honetako lehenengo gola.

Urte horretan ere, lehenen-
go hockey taldeak sortu ziren 
herriko ikastetxeetan; Lamuza 
eta Menendez Pidal (Latiorro) 
izan ziren aitzindariak.

1978tik aurrera hainbat talde 
sortu ziren inguruan: Ganbegi 
6-2 HT, Satorrak HT, Areta HT, 
Arabatarrak HT edota SD Llo-
dio hockey taldea. 1970eko eta 
1980ko hamarkadetan  Bizkai-
ko Federazioaren barruan zeu-
den talde arabarrak eta, beraz, 
Bizkaiko Ligan jokatzen zuten. 
Hain zuzen ere, Franciso Ca-
rrera Bizkaiko Federazioko 
lehendakaria izendatu zuten 

1983an, harik eta 1986an Ara-
bako Hockey Federazioa sortu 
zen arte, Carrera buru.

1990eko hamarkada
Hockeyak egundoko goraka-

da bizi izan zuen hamarkada 
berriarekin batera. 1989-1990. 
denboraldian AHFan kirolean 
aritzeko 541 lizentzia tramita-
tu ziren. Urte horietan ere sor-
tu ziren lehenengo hockey tal-
deak Amurrion, Aiaran eta 
Gasteizen.

Urte batzuk lehenago sortu-
tako Arabatarrak HT hiru al-
diz jarraian irabazi zuen Es-
painiako Txapelketa Emaku-
mezkoen Gazte Mailan (1990, 
1991 eta 1992). Ganbegi taldeak 
berdina egin zuen Emakumez-

50 urte beteko dira aurten Laudion lehenengo hockey taldea sortu zenetik: Fomento Hockey Club. Geroztik asko hazi 
den  kirola izan da hockeya, eta erreferente bilakatu da eskualdean. Ehunka jokalari igaro dira Aiaraldean sortutako 
dozenaka taldetatik, eta askok nazioarteko mailan jokatzea lortu dute.

Laudio, 
Hockeyaren erreferente

1990eko 
hamarkadan, 
Arabatarrak 
Hockey 
Taldeak hiru 
aldiz jarraian 
irabazi zuen 
Espainiako 
Txapelketa 
Gazte Mailan

1973 19921989

erreportajea

Hockey Egunaren lehenengo 
edizioak 300 lagun baino gehiago 

elkartu zituen Gardeako kirol-
azpiegituretan

Gardeako Hockey zelaia 
berrinauguratu zuten, Euskadi-
Akitania eta Espainia-Australia 

partidekin

Ganbegi 6-2 taldea 
Espainiako Areto 

Hockey Txapelketako 
finalerdietan lehiatu zen, 

Laudioko La Granjan

2007 2012 2023

koen Gazte Mailan 1992an eta 
1993an. Emakumezkoen Aiara 
HT hartuko zuen gero Araba-
tarraken lekukoa: 1998an Be-
lar Hockeyko Emakumezkoen 
Ohorezko Ligara igo ziren, eta 
2002an bigarren postua lortu 
zuten Areto Hockeyko Espai-
niako Lehen Mailan.

Hamarkada horretan ere ha-
siko ziren jokalari aiaraldea-
rrak nazioarteko txapelketan 
lehiatzen. Asko izan ziren Eus-
kadiko zein Espainiako Selek-
zioekin bat egin zutenak. Ho-
rien artean dago, besteak bes-
te, Silvia Manrique Perez. Man-
riquek urrezko domina irabazi 
zuen Bartzelonako 1992ko Olin-
piadetan.

Gardea epizentro
Gardeako zelaia izan da az-

ken urte hauetan eskualde-
ko hockeyaren erreferente eta 
epizentro. 1994ko urtarrilean 
inauguratu zuten, eta egokitza-
pen batzuk egin ostean 2007an 
berrinauguratu zuten, gaur 
egun dituen ezaugarriekin. 
Berrinaugurazioan goi mai-
lako hockey partiden lekuko 
izan zen zelaia. 2007ko ekai-
nean Euskadi-Aquitania lagu-
nartekoa izan zen zelaiak hartu 
zuen lehenengo partida. Hila-
bete bat beranduago Espainia-
ko Selekzioak Australiako Se-
lekzioaren aurka jokatu zuen 
bertan, garai hartako Europa-
ko eta Munduko txapeldunak, 
hurrenez hurren.

I. Hockey Egunaren lekuko 
izan da ere Gardeako zelaia. 
2012ko ekainean 300 lagun bai-
no gehiago elkartu ziren bertan 
kirolaz gozatu eta urte luzez tal-
de aiaraldearrek egindako ibil-
bidea ospatzeko.

Eskualdeari lorpenak eskain-
tzen jarraitu du hockeyak az-
ken urteetan ere; orain Ganbe-
gi 6-2 taldearen eskutik. Bes-
teak beste, 2013an eta 2015ean 
Euskadiko Areto Hockey Liga-
ko Txapeldun izatera iritsi zi-
ren. Berriki, Espainiako Are-
to Hockey Txapelketako fina-
laurrekoan Espainiako Estatu-
ko talde onenen aurka neurtu 
dira; etorkizunerako pizgarri. Goitik behera eta ezkerretik eskumara: Emakumezko Euskal Selekzioa; I. Hockey Eguna; Fomento HC Granate; Ganbegi HT TxuriUrdin; Satorrak HT Berde. AHF 

18 AIARALDEA #175 2023ko otsailaren 15a

kultura

Testua Jone
Gartzia Gerra

Kintoen ospakizun handia martxoaren 18an izango 
bada ere, aurretik zenbait jarduera ere egin dituzue, 
ezta?

Eider: Bai. Otsailaren 4an, Agate Deuna egunean, Ur-
duñako udalerrietatik ibili ginen abesten denok batera 
eta, bukatzeko, Urduñan abestu genuen elkarrekin.

Hortik eta egun handira bitarte, beste ezer egingo 
duzue?

Eider: Tolosako inauterietara joateko autobus bat an-
tolatu dugu. Igande honetan joango gara -otsailak 19-. 
21:00etan aterako gara hemendik eta handik astelehe-
neko 06:30tan itzuliko gara.

Ondo berotuko dituzue motorrak gero! Zer duzue 
prestatuta martxoaren 18rako?

Eider: Goizeko lehen orduan Meza Santua izango dugu 
eta umeentzako jolasak prestatuko ditugu Foru plazan. 
Gero, denok batera bazkalduko dugu eta arratsalderako 
hainbat ekintza prestatu ditugu. 

Lehenengo batukada bat etorriko da gurekin kaleak 
girotzeko eta gero Streetlight izeneko Urduñako gazte 
batzuk kontzertua emango dute. Horren ostean Beran-
duegi erromeria etorriko da eta, azkenik, Varro DJ izan-
go dugu gurekin.

Zein ordutara arte luzatuko da egitaraua?
Igone: Goizeko 04:00ak arte, gutxi gorabehera.

Zergatik aukeratu dituzue kontzertu hauek?
Igone: Talde hauek arrazoi desberdinengatik aukeratu 

ditugu. Alde batetik, betidanik batukada bat etorri izan da 
kintoetara, normalean Battuere izenekoa, eta aurten ere 
errepikatuko dute. Bestalde, Streetlight gonbidatzea era-
baki genuen Urduñako gazte talde bat delako eta bertoko 
taldeak ezagutzera eman nahi genituelako. Erromeriak 
aukeratzeko orduan zenbaiten artean egon ginen zalan-
tzan, baina azkenean Beranduegi aukeratu genuen jotzen 
duten musika mota ondo dagoelako eta ez delako oso ga-
restia, eta hori ere garrantzitsua da azken fi nean. DJaren 
kasuan ez genekien zeinengana jo, baina Varro DJ zuze-
nean etorri zen guregana eta horregatik hautatu genuen.

Zer egiten duzue ekintza horiek guztiak fi nantzatze-
ko?

Igone: Ostiralero batu gara elizan guztiok eta diru kopu-
ru bat jartzen joan gara. 5 euro jartzen hasi ginen baina 
gero 10 eurora pasa ginen, kontuak atera eta gero kontu-
ratu ginelako kopuru horrekin ez zigula dena ordaintze-
ko emango. Horrez gain, beste gauza batzuk ere egin di-
tugu dirua lortzeko: hainbat sari irabazi ahal izateko bo-
letoak saldu ditugu eta Tolosako autobusa, adibidez, era-
biltzaileek ordainduko dute.

Eta dena prestatu eta erabakiak hartzeko, nola an-
tolatu zarete?

Igone: 27 pertsona gara eta nahiz eta kopuru oso han-
dia ez izan, beti ez da erraza izan erabakiak hartzea. Ba-
tzuetan bozketak egin ditugu eta lana errazteko talde txi-
kitan banatu gara: batzuk janaria eta lekua erabakitze-

ko, beste batzuk pegatinak egiteko, beste talde bat bo-
letoetan zozkatzen ziren sariak prestatzeko... Horreta-
rako, esaterako, Urduñako saltoki guztietatik joan gara 
produktuak eta dirua eskatzen eta horiek jasotzeaz bes-
te talde bat arduratu da.

Noiz izango da zozketa?
Eider: Martxoaren 18an egingo dugu, egunean bertan.

Zergatik da horren garrantzitsua kintoen ospakizu-
na herrian?

Igone: Oker ez banago, lehen gizonek 18 urte ospatzen 
zituztenean milia egin behar zutenez, festa bat antola-
tzen zuten momentu hori ospatzeko. Orain, guretzat oso 
momentu garrantzitsua da, izan ere, bai gizonek eta bai 
neskek gure heldutasuna ospatzen dugu.

Gainera, bi urtez ezin izan dira kintoak ospatu he-
rrian.

Eider: Hala da, bai. Covida zela eta, azken bi urteetan 
ezin izan da ondo ospatu festa, murrizketa ugari zegoe-
lako. Aurten gure txanda heldu da eta oso urduri gaude 
festa on bat antolatzeko ardura dugulako. 

Eskualdean amurrioarrek euren kintoak ospatu be-
rri dituzte, loturarik al duzue haiekin?

Eider: Amurrioko kintoekin hitz egiten egon gara fes-
tak ez gainjartzeko eta horrela gu haien festara joan ahal 
izateko eta haiek gurera. Amurrioarrek pasaden ostira-
lean ospatu zuten festa eta guk martxoaren 18rarte itxa-
ron beharko dugu.

“Aurten gure 
txanda heldu 

da eta oso 
urduri gaude 

festa on bat 
antolatzeko 

ardura 
dugulako” 

EIDER RUIZ DIAZ ETA IGONE GURRUTXAGA ZABALA 
AURTENGO URDUÑAKO KINTOEN OSPAKIZUNA ANTOLATZEN ARI 
DIREN GAZTEETAKO BI DIRA.

babestutako edukia

kultura

Testua 
Aimar Gutierrez Bidarte

Goya zinema sarien XXX-
VII. edizioan izan dira Esti 
Urresola eta Mikel Busta-
mante aiaraldearrak, Goya 
sari bana eskuratzeko lehian.

Errebelazio aktore onena-
ren kategorian hautatua izan 
zen Mikel Bustamante amu-
rrioarra, Cinco lobitos peliku-
lan interpretatutako papera-
gatik. Telmo Iruretak eskura-
tu zuen, ordea, Goya saria ka-
tegoria horretan, La consagra-
ción de la primavera pelikulan 
egindako lanagatik.

Cuerdas saririk gabe
Esti Urresola zinemagile 

laudioarra ere estatuatxorik 
gabe bueltatu da Sevillako sa-
ri-galatik. Urresolaren Cuer-
das pelikula fikziozko film 

labur onenaren kategorian 
lehiatzeko hautatu zuen Es-
painiako Zinema Akademiak. 
Arquitectura emocional film la-
burra izan da, ordea, katego-
ria horretan irabazle.

Baina babesik ez zaio falta 
izan zinemagile laudioarra-
ri. Laudioko Keska tabernan 
Goya sari-galaren proiekzioa 
eskaini zuten larunbatean, 
Urresolari babesa adieraz-
teko. Otsailaren 26an gaine-
ra, laudioarrak ekoiztutako 
bi film labur eskainiko di-
tuzte Amurrio Antzokian, 
19:00etan: Flores de papel eta 
Cuerdas.

Goya sarietara iritsi aurre-
tik, aipamen eta sari uga-
ri eskuratu ditu Urresolaren 
Cuerdas filmak: Le Rails d'or 
aitortza jaso zuen Canneseko 
jaialdi entzutetsuan, Abycine 

zinema independenteko festi-
balean lehen saria lortu zuen 
eta Avilés Acción Film Festiva-
len film labur onenaren saria 
eman zioten ikusleek. 

Duela gutxi, gainera, For-
qué saria irabazi du labur-
metraiak, eta Clermontisff 
jaialdian Nazioarteko epai-
mahaiaren Aipamen berezia 
ere jaso zuen. Atseden hartze-
ko tarte gutxi izango du Urre-
solak. Izan ere, bere lehen film 
luzearen aurreneko urratsak 
oso oparoak ari dira izaten. 

Berlinaleko Sail Ofizialean 
estreinatuko da zinemagile 
laudioarraren 20.000 especies 
de abejas filma; jaialdi horre-
tako Sail Ofizialean estreina-
tzen den lehen euskal filma 
bilakatuta. Espainiako Esta-
tuan, aldiz, apirilaren 21ean 
estreinatuko da. 

Saririk ez Aiaraldeko 
sortzaileentzat Goya 
sarien XXXVII. edizioan

Testua 
Aimar Gutierrez Bidarte

Artea eta zientzia uztartzen di-
tuen ikerketa prozesu mamitsu 
batean daude murgilduta Piszi-
faktoria Ideien Laborategiko ki-
deak. Maiatzean ernatuko den 
kale ikuskizun berri baten sorre-
ra du helburu prozesuak: Asfal-
toaren azpian, euria. Horretarako, 
fikzioa oinarri, hiriek eguneroko 
bizitza nola baldintzatzen duten 
aztertzen dihardute.

Ikerketa komunitarioa da Pis-
zifakotirak abian jarritakoa, eta 
hainbat herritarren laguntzaz hi-
rien funtzionamendu eta ordena-
menduaz aritu dira hausnartzen. 
Azken astean hainbat saio ireki 
egin dituzte Bizkaiko hiriburuko 
hainbat txokotan; hala nola San 
Frantzizkon, Deustun edota Bil-
bo Zaharreko Xake Espazioan. 
Bilbon egin dute ikerketa-lana-
ren lehen geralekua; baina, Gas-
teiz, Antsoain eta Hendaia bisita-
tzeko asmoa ere badute Ideien La-
borategiko kideek.

Hirigune berrien bila abiatu 
aurretik azken hitzordu bat jarri 
zuten Bilbon. Otsailaren 8an, so-
lasaldia antolatu zuten Bira Kul-
turgunean Ula Iuretagoiena eta 
Beñat Saratxaga arkitektoekin. 
Iuretagoiena EHUko ikerlaria 
eta irakaslea da; Saratxaga, aldiz, 
Behark arkitektura estudioko ki-
dea da, Faktoria diseinatu zuen ar-
kitektura estudioa hain zuzen ere.

"Eta hamar urtez konfinatuta 
egon izan bagina, nola aldatuko 
ziren gure hiriak? Eta gure bizi-

modua?"; galdera horri erantzu-
ten saiatu zirenIuretagoiena eta 
Saratxaga,  Amaia Garate esze-
nografo eta arkitektoaren gida-
ritzapean

Ideien Laborategia
Mikel Ayllonek eta Igor Arzua-

gak 2015ean sortu zuten elkar-
lanean Piszifaktoria Ideien La-
borategia, Mara feat. Milay ipuin 
musikatua taularatzeko. Geroz-
tik, etengabeko sorkuntza proze-
suan egon dira murgilduta. Takoi-
dun zapata gorria eta Elkar ezagu-
tu genuen eguna obrak oholtzara-
ko zituzten Gasteizko Nazioarteko 
Antzerki Jaialdian. Geroztik sor-
kuntza pieza ugari plazaratu di-
tuzte, betiere bide berriak araka-
tzeko anbizioz. Horren adibide ar-
gia da ETB Mediarentzat 2021ean 
ekotzitako Daniel|a| transmedia 
pieza. 10 minutuko 6 atalez osa-
tutako websailak, musikari lotu-
tako podkast batek eta Sua eta Ipar 
taldeen zuzeneko kontzertu batek 
gorpuzten zuten proiektua, eta na-
zioarteko jaialdi ugaritan saritua 
izan da. Noiz utziko dio euria egi-
teari paseo turistiko-dramatikoa 
eta Ivanka antzezlana ere ekoitzi 
dituzte. 

Geldi egon ezinik, Asfaltoaren 
azpian, euria ez da Piszifaktoriak 
esku artean duen lan bakarra. 
Izan ere, Otxarkoagako ekoizpen 
eszenikorako Harrobia zentroa-
rekin eta Thusia kooperatibare-
kin elkarlanean Hau ez da gerra 
bat ikuskizuna ere mamitzen ari 
dira, udaberrian loratzeko asmoz.

Ikuskizun berria 
sortzeko ikerketa 
prozesu batean 
dago murgilduta 
Piszifaktoria Ideien 
Labortageia

Sevilla hirian ospatu da Goya zinema sarien XXXVII. edizioa. @PremiosGoya



21AIARALDEA #175 2023ko otsailaren 15a

kultura

Testua 
Aitor Aspuru Saez

Sofia Erreginaren Sarien 58. 
edizioan hautatu dute berriro 
Jose Mari Pinto Rey margolaria, 
180x180 zentimetroko kategorian, 
hain zuzen. A la luz de Selene la-
narekin lortu du hori.

Berez, ez da lehenengo aldia 
sortzailearentzat, honekin bost 
aldiz izendatu baitute lehiaketa 
horretan. Iaz Mikel, bere semea-
rekin, batera izan zen aukeratua 
eta ilusio berezia egin zion. Gai-
nera, biak geratu omen dira saria 
irabazteko zorian, bozka bakarra-
gatik ez baitzuten lortu.

Sari horren bultzatzailea Espai-
niako Margolari eta Eskultore el-
kartea da eta Sofia Erregina eme-
rituak zuzentzen ditu, oro har, ba-

naketa ekitaldiak, nahiz eta iaz ez 
egin. Aiaraldea Komunikabideari 
aitortu moduan, Pinto ez da mo-
narkikoa, baina ezustean bizi izan 
zuen erreginak duen jarrera sa-
riari dagokionez: "Banan banan 
geratzen da parte hartzaile guz-
tiekin obren inguruan solasten. 
Bestelako lehiaketetara agertzen 
diren ordezkari publikoek baino 
askoz interes gehiago duela de-
mostratu dit niri. Zentzu horre-
tan ,asko harritu nau erreginak".

Monarkikoa ez den arren, Artzi-
niegan bizi den sortzaileak ezohi-
ko harremana dauka Sofia Erre-
gina emerituarekin, berak eman 
baitzion BMW Sariaren ohorezko 
domina. Aitortza hori 2014an jaso 
zuen eta bere izena eta lana zabal-
tzeko baliogarria izan zen.

Sofia Erregina 
Sarietan izendatu 
dute berriro Jose 
Mari Pinto margolaria Testua 

Aitor Aspuru Saez

Yolanda Mosquera ilustratzaile 
amurrioarraren eta Mercedes Cla-
vo idazlearen Llévame lanak ira-
bazi berri du Cuatro Gatos Funda-
zioaren saria. Erakunde horrek 
Miamin dauka egoitza eta gazte-
leraz argitaratzen diren umeentza-
ko liburuak saritzen ditu, kalita-
tea aintzat harturik. Berez, Espai-
niako Estatuan zein Ameriketan 
sortutako 226 argitaletxeren pro-
duktuak aztertu ditu epaimahaiak 
eta 1.228 izenburu horien artean 20 

hautatu ditu. Mosquerak argitu du 
aitortzak ez duela sari ekonomiko-
rik ekartzen, "baina sektorean oso 
erreferente garrantzitsua da eta li-
burua bultzatzeko balio du. Agian 
beste herrialde batzuetan ere ar-
gitaratzen animatzen dira, edo li-
burutegiak aleak eskatzen". Zentzu 
horretan, pozik dago, Cuatro Gatos 
Fundazioaren epaimahaiak esti-
mu handia daukalako ilustrazioa-
ren esparruan. Horrez gain, amu-
rriorrak aipatu du 2021eko amaie-
ran Washingtonen ere esperien-
tzia bizia izan zuela, hango Espai-

niako Estatuko kultura enbaxadan 
aukeratu baitzuten, Ana Bustelo 
komisarioaren eskutik, hain zu-
zen, erakusketa egiteko. "Enbaxa-
daren egoitzan egon behar zen oi-
narrituta, eta nik ikertu nuen erai-
kinaren lanen ardurak izan zituen 
emakumeari buruz, Mary Foote 
Henderson. Horrez gain, neguko 
solstizioa izan nuen hizpide, aben-
duan egon baitzen ikusgai erakus-
keta. Azkenean, 'matronazgoa' eta 
jaiotza irudikatzen zuen marraz-
kia sortu nuen" azaldu du ilustra-
tzaileak.

Testua 
Aitor Aspuru Saez

Josu Pikaza Lopez ikasleak 
egindako eskultura bat da Txani 
Rodriguezen testuaren lekukoa 
hartu duena Kulturlab ekime-
nean. Gazteak emakume gorputz 
bat modelatu du untxi-sare bate-
kin. Ondoren, eskultura bolume-
trikoaren argazkiak egin ditu, eta 
konposizioa osatu du hondo zu-
riaren gainean, alboetan zuria 
duela, arreta irudian jarriz.

Artelana Velazquezen Meni-
nak margolaneko irudietako ba-
tean oinarrituta dago, eta haren 
berrinterpretazio hiper-sexuali-
zatua da.

Eskulturak bihurgune handi 
eta ezagunekin eta gardentasu-
narekin jokatzen du, ikuslearen 
begirada funtsezko puntuetan 

harrapatzeko ahaleginean.
Artearen historian emaku-

meen gorputza irudikatzeari eta 
erabiltzeari buruzko hausnarke-
taren emaitza da lana, Kulturla-
bek berak azaldu duenez.

Kulturlaben muralak
Muralak Laudioko kultura sor-

tzaileentzako leihoa izan nahi du 
eta, beraz, sormenezko kultur 
diziplina mota guztietara ireki-
ta egotea bilatzen du. Horien ar-
tean, eskultura ezinbestekoa da, 
nahiz eta oraingoan hormaren 
gainean 2Dko irudi baten bidez 
adierazi behar izan.

Obra honekin KulturLab-en eta 
Laudio BHI Batxilergoko Institu-
tuaren arteko lankidetza hasten 
da, 2023an beste jarduera-eremu 
batzuetan luzatuko dena.

Josu Pikaza Lopez 
ikasleak jarri du 
Kuturlab ekimenaren 
mural berria

Kulturlabek Institutuko Batxilergo Artistikoari eskaini dio ezpazioa. Aiaraldea.eus

Yolanda Mosquerak Miamin 
kokatutako Cuatro Gatos 
Fundazioaren saria irabazi du

Testua Txabi
Alvarado Bañares

‘Airezko etxea’ kantua argi-
taratu berri du Nerea Quinco-
cesen Kuttune taldeak. Musi-
kari artziniegarra perkusioaz 
eta ahotsaz arduratzen da 
proiektuan, eta beste hainbat 
musikari ditu bidelagun.

Plazaratu berri duten kan-
tuan, aldiz, pertsona berri bat 
batu da taldera: Jon Maia. Quin-
cocesek bazuen harrremana 
bertsolariearekin, iaz ‘Kantu 
bat gara’ proiektuan parte har-
tu baitzuen musikari moduan.

Grabaketa prozesua ere bere-
zia izan da, Quincocesek nabar-
mendu duenez: “2021ean pla-
zaratu genuen gure lehen dis-
koa, eta gogogak genituen berriz 
estuidoan sartzeko. Baina 
oraingoan gauza ezberdin bat 
izatea nahi genuen”. Horrega-

tik erabaki dute kantua ‘zuze-
nean’ egitea; hau da, 10 musi-
kari areto berdinean batera 
grabatuta.  “Hitzaren bidez 
transmititzeko zuen gaitasunak 
harrapatu egin ninduen hasie-
ratik. Horregatik, berarekin 
hitz egin nuen Kuttunerako 
konposizio berri bati letra jar 
ziezaion”.

Musika konposatzea izan zen 
lehen urratsa, eta horretan 
sartu zen Quincoces buru-be-
larri: “Abesti bat konposatzen 
hasi nintzen Jon Maiaren 
esku-hartze poetiko luze batean 
pentsatuz, eta Kuttuneren sor-
kuntza identifikatzaile bat iza-
tea nahi nuen, alboka-doinue-
tatik datorren sonoritate tra-
dizional batekin, hainbat 
lekutako erritmikoekin nahas-
tuta, kasu honetan Afrikako 
ipar-mendebaldeko eragin 
erritmikoak erabiliz, baita 

Argentinako chacarera ere, 
orain arte konposizioetan era-
bili ez dudana”.

“Iraganarekin lotzen gaituen 
zilbor-hestea bilatzea”, hori 
izan zen abestiaren hasierako 
helburua, musikari artzinie-
garraren esanetan. Bide horre-
tan, Juan Antonio Urbeltz fol-
klore adituaren idazkiak izan 
ziren bere inspirazio iturri 
nagusia.

Ideia horiek guztiak helarazi 
zizkion Jon Maiari, eta honek 
letra sortazeri ekin zion orduan. 
“Bere hitzetan, Euskal Herriko 
historian zehar sortu dugun 
imaginarioan inspiratu zen 
letra idazteko”, azaldu du Quin-
cocesek.

Sortzaile artziniegarraren 
aburuz, “identitateaz” hitz egi-
ten du kantuak batez ere, “men-
deetan zehar ahoz ahoko trans-
misioaren bidez fosildu behar 

ez dena, eta etengabe eraldatzen 
dena historiaren etapa berri 
bakoitzera etengabe egokitze-
ko eta berritzeko”.

2023rako asmoak
Quincocesek aurreratu due-

nez, “musika sortzen jarraitzea” 
da Kuttuneren helburuetako 
bat 2023. urterako, helburu 
batekin: disko berri bat kale-
ratzea.

Horrez gain, kontzertuak 
eskaintzen ere arituko dira. 
Datorren martxoaren 4an Igo-
rren arituko dira, eta bertan 
joko dute zuzenean lehenbizi-
ko aldiz ‘Airezko etxea’ kantua. 
“Proiektu hau Kuttuneko kideok 
elkarrekin egitearen ilusioak 
mugitzen gaitu eta, batez ere, 
emaitzak ikusteak motibatzen 
gaitu, horren musikari eta per-
tsona onekin aritzearen ondo-
rio direlako. 

kultura

Jon Maiak jarri dizkio hitzak 
eta ahotsa Kuttuneren 
proiektu berriari

Airezko etxea abestia plazaratu du Nerea Quincoces artziniegarraren taldeak. Jon Maiak sortu 
ditu hitzak eta jarri dio ahotsa Kuttune taldearen lan berriari. Grabaketa prozesu berezi izan 
dela aitortu du Quincocesek.

‘Airezko etxea’ kantua argitaratu berri du Nerea Quincocesen Kuttune taldeak.  Kuttune

“2021ean 
plazaratu 
genuen gure 
lehen diskoa, 
eta gogogak 
genituen berriz 
estuidooan 
sartzeko. Baina 
oraingoan 
gauza ezberdin 
bat izatea nahi 
genuen”

Giro paregabean igaro zuten 
VII. Negu Zeharkaldia 

Argazkiak Endika 
Larrazabal

Negu Zeharkaldiaren VII. edizioa 
egin zuten Mendiko Lagunak tal-
deko kideek otsailaren 5ean. Berro-
gei lagun baino gehiagok Lunada 
mendatera jo zuten, mendiko 
eskiekin zein erraketekin Pico de 
la Miel mendia igotzeko asmoz. 
Egun lainotuak ez zituen mendi-

zaleak gelditu, eta giro paregabean 
igaro zuten goiza. Negu Zeharkal-
diarekin eman dio hasiera Amu-
rrioko taldeak urteko egitarau 
oparoari. Honezkero publiko egin 
dute jardueren behin behineko 
egutegia. Besteak beste, Aste San-
tuko bidaian jarri dute orain arre-
ta. Apirilaren 8an La Palma uhar-
tera egingo dute bidaia aste osoko 

trekkinga egiteko. Otsailaren 25ean, 
aldiz, Candanchura egingo dute 
irteera, eta honezkero bete da izen 
ematea. Bestelako ekintzak ere 
badituzte esku artean; hala nola 
martxoan egingo duten sagardo-
tegi txangoa, ekainean Torlara 
egingo duten irteera edota aza-
roaren 5ean egingo duten Gorobel 
ibilaldia.

Lainoak eta hotzak ez zituen mendizaleak gelditu, eta giro paregabean igaro zuten VII. Negu 
Zeharkaldia Mendiko Lagunak taldeko kideek, Lunada mendatean.

kirola

kirola

Testua Aitor 
Aspuru Saez

1941ean eraikita, Alzarrate 
futbol zelaiak poztasun uga-
ri ekarri zizkien Laudioko ki-
rol zaleei 30 urtez. Izan ere, 
amateur txapelketan hasi zen 
proiektuak futbol federatura 
egin zuen jauzi eta urrun hel-
du zen. Horregatik, CD Lau-
diok eta Altzarrate Kirol El-
karteak zelaiaren izena be-
rreskuratuko dute egungo San 
Martin azpiegituran. Otsai-
laren 25ean egingo dute; eta 
Athletic Clubeko beteranoen 
eta Laudioko jokalari ohien 
arteko partida eta bazkaria 

egingo dute. “Iñigo Egiguren 
Altzarrate Elkarteko ardura-
dunak proposatu zion CD Lau-
diori egitea eta guri ondo iru-
ditzen zitzaigun, tokiko fut-
bolaren aro historikoa berres-
kuratzeko modu bat delako”, 
azaldu du Jagoba Sedano CD 
Laudioko presidentea.

Sedanok Alzarrate zelaia 
ezagutu zuen eta oroitzapen 
goxoak ditu. Hori dela eta, 
uste du aukera ona dela izen 
aldaketa, ahanzturan gal-
du diren hainbat herritarren 
emozioak eta ilusioak berpiz-
teko: “Jende ugarik une bere-
ziak bizi izan zituen han, bai 
jokalariek, bai zuzendaritza-

ko kideek bai zaletuek. Euren 
izenak banan-banan berres-
kuratzea ezinezkoa da, bai-
na horrelako ekimen batekin 
omenaldi kolektiboa egingo 
dugu”.

Berez, Alzarraten lorpen 
garrantzitsuak izan zituen 
futbol laudioarrak eta garai-
ko 2. B mailan hainbat urtez 
aritu zen herriko kluba. Ale-
gia, bi aldiz bigarren maila-
ko igoera promozioa jokatze-
ko atarian geratu zen. Tal-
de ospetsuak ez ezik -Racing 
Santander, Alaves...-, eliteko 
jokalariak lehiatu ziren Alza-
rraten. “Laudioko harrobian 
trebatuen artean, aipatzeko 

moduko batzuk etortzen zaiz-
kit burura: Jose Maria Magu-
regi, Athleticen irabazi zuen 
liga eta kopa eta entrenatzai-
le ibilbide luzea egin zuen, ja-
torriz Ugaokoa zen baina Lau-
dion trebatu zen. Jabi Eskal-
za ere Arrankudiagakoa zen 
eta Athleticeko jokalari ga-
rrantzia izan zen. Erreferen-
te handia da Jose Ramon Ale-
sanco ere; Munduko Txapel-
keta jokatu zuen, Europako 
Kopa irabazi zuen FC Barcelo-
narekin eta hainbat txapelke-
ta ere irabazi zituen. Horiek 
klubean trebatu ziren, ez zi-
ren fi txajeak izan. Beste ba-
tzuk, Dani, esaterako, Villo-

1973an Villosak 
eraitsi zuen 
futbol zelaia eta 
kirol proiektua, 
babesletza 
etenda

CD Laudiok eta Altzarrate Kirol Elkarteak ekitaldia eta jaia prestatu dituzte otsailaren 25ean San 
Martin futbol zelaiari izena aldatzeko eta Altzarrate izendatzeko. Athletic Clubeko beterano talde 
batek Laudioko beteranoen kontra jokatuko du.

Alzarratetik San Martinera, Laudioko 
futbolaren historia zelai bakarrean

sakoak izan ziren, baina ez ha-
rrobikoak”, gogoratu du Jago-
ba Sedanok.

Villosak eman eta kendu
Futbol zelaia eraikitzea 

zein taldea babestea Villo-
sa enpresaren ekimena izan 
zen. Horregatik klubak bere 
izena hartu zuen hainbat ur-
tez. 1934an heldu zen Laudio-
ra konpainia -egun Guardian 
dena- eta 1973an bukatutzat 
jo zuen proiektua. Hain zu-
zen, 1973ko abenduan ekin 
zion enpresak zelaia eraistea-
ri. “1972/73 denboraldian hasi 

zen enpresa kirol azpiegitura 
txikitzen, han pabiloiak egin 
nahi zituelako. 1973ko aben-
duan jokatu zen azken par-
tida, baina aurretik Villosak 
tribuna desmuntatu zuen, az-
kenean itxura prekarioa zuen 
denak” oroitu du Sedanok.

Erabakia ezustean harrapa-
tu zuen jendea eta korrika eta 
presaka egin zuten San Mar-
tin zelaia, Alzarratek hartu-
tako lursailetik gertu. Edono-
la ere, azpiegitura horren ka-
litatea oso urria zen eta tal-
deak larrutik ordaindu zuen. 
“1972/73an Villosak babesle-
tza eten ostean, klubak kate-
goria galdu zuen, baina hu-
rrengo denboraldian, zelai 
berriko kalitatea hain eska-
sa zen ezen ia kategoria gal-
du baitzuten berriro” argitu 
du egungo CD Laudioko pre-
sidenteak.

Amaiera mikatza izan 
arren, Sedanok gogoratu du 
Alzarrateko kirol gunea oso 
toki aurreratua zela; futbol ze-
laiaz gain, tenis kantxa, fron-
toia eta bolatokia zituen. Gai-
nera, zelaia bera San Martin-
goa askoz handiagoa zen eta 
“futbol klasikoaren zaporea 
zuen, ez baitzuen atletismo 
pista bat inguruan” adierazi 
du Sedanok.

Alesanco, 
Maguregi, 
Eskalza edo 
Dani bezalako 
jokalariak 
aritu ziren 
futbol zelaian, 
laudioarren 
taldean

kirola

1941. urtean eraiki zuten Altzarrate futbol zelaia. Aiaraldea.eus

Testua 
Aitor Aspuru Saez

Nola hasi zinen zu futbolean?
12 urterekin hasi nintzen Sociedad Deportiva Llodioren 

harrobian, gaur CD Laudio dena. 19 urterekin joan nintzen 
Mexikora, Toluca klubean jokatzera urtebetez, hango lehen 
mailan. Etorkizuna ez nuen oso argi ikusten han eta Bara-
kaldok proposamena egin zidan.  Manék entrenatzen zuen 
eta bigarren mailan jokatzen zuen. Ia lehen mailara igotzea 
lortu zuen. Bost urtez ibili nintzen talde horretan, bigarren 
mailan, bigarren B mailan eta hirugarren mailan.  

Gero Sestao Sport klubak fi txatu ninduen Jabo Iruretaren 
eskutik. Bi puntugatik ez genuen lortu lehen mailara igotzea. 
Bi denboraldi egon nintzen han eta Alavesera laga ninduten 
lau hilabetez. Igoera nahi zuen klubak eta jokalariak bilatzen 
zituen horretarako. Sestaora itzuli nintzenean ikusi nuen 
jokatzeko aukerak urriak zirela, lehiakortasuna handia 
baitzen. Orduan SD Eibarrera laga ninduten eta lortu genuen 
bigarren mailara igotzea, Alfonso Barasoain entrenatzailea 
zelarik. Amurrioko entrenatzailea izan zen bigarren B 
mailan.  

Eibarren ibili ondoren, CD Lugon jokatu nuen bi denbo-
raldiz. Bi urte onak izan ziren eta gero Gandiara joan nintzen, 
bigarren mailan zegoen orduan. 

Handik salto egin nuen Binefarera eta gero CD Lalín-era, 
bigarren mailako taldea. Eta han bukatu zen nire ibilbidea 
jokalari profesional gisa. Aipatu behar dut klub horiek garai 
horretan garrantzitsuak zirela, baina egun nahiko maila 
apala dutela eta horregatik ezezagunak izango dira gehie-
nentzat. 

Futbolean langile izan zinen orduan.
Gladiadorea. Nork bere burua trebatu eta osatu behar 

zuen. Ez zegoen bitarteko askorik eta erakundeen laguntza 
txikia zen, ez zegoen ordezkaririk, azpiegiturarik, metodo-
rik...

Nola defi nitzen duzu zure burua jokalari moduan?
Teknikoki nahiko duina, baina 1,68 neurtu arren, aurre-

laria nintzen, eta erdian zein hegalean,  golak sartzeko 
erraztasuna nuen. Behin baino gehiagotan nire taldeko zein 
kategoriako goleatzaile nagusia izan nintzen. Borrokalaria 
nintzen, Dani eta garai horretarako aurrelarien tankerakoa. 
Oso garaia ez izan arren, buruz ondo jokatzen nuen ere.

Gero entrenatzaile bilakatu zinen.
Bai, entrenatzaile eta prestatzaile eta hezitzaile fi siko. 

Tituluak eskuratu eta CD Lalinen hasi nintzen talde gaztea-
rekin. Gero Laudioko CD Sallekora etorri nintzen eta 
hiruzpalau urte egin nituen. Bi aldiz izan ginen bigarren 
Arabako Preferente kategorian. Kalitatezko lehen emaku-
me taldea egon zen garai horretan.

Bukatzean Elchera joan nintzen bigarren entrenatzaile 
lanetan eta gero Euskadiko hautatzaile izendatu ninduten 
12, 16 eta 18 urteko taldeetan, hiruzpalau urtez. 

Aldi berean, Espainiako Federazioak eskatu zidan bere 
talde baten gidaritza hartzea eta 19 urtetik azpiko selek-
zioarekin joan nintzen Suitzara. Sergio Ramos, Albiol, 
Juanfran, Borja Valero edota David Silva zeuden talde 
horretan eta txapeldunak izan ginen. 1-0 irabazi genion 
Turkiari fi nalean.

Gero itzuli nintzen Sestaora, Eibarrekin harrobian ere 

lan egin nuen eta SD Leioan eta CD Laudion kirol zuzenda-
ria izan nintzen. Horren ondoren Arabako Federazioaren 
informatzaile bilakatu nintzen eta futbolera lotuta jarraitzen 
dut. 

Furbol zaharra eta futbol modernoa ezagutu dituzu. 
Zein duzu gogokoen?

Bitarteko edo metodologia aldetik, futbol modernoa askoz 
hobea da, baina bihotzari, sentimenduei eta harrobiko 
futbolari dagokionez, futbol zaharrak bazituen balioa batzuk 
nabarmen hobeak. 

Mutil oso gazteak entrenatu ditut, umeak, zeinak selek-
zioetara etortzen ziren jadanik jainko txikiak izango balira 
bezala, eta hori ez da batere onuragarria euren hezkuntza-
ri begira. 

Futbol zaharra jatorragoa, osasuntsuagoa eta zuzenagoa 
zen, bihotzez jokatzen zena. Egungoa oso azalekoa da eta 
elitean aritzen diren jokalariek ez dute jarrera oso hezitzai-
leak, balioen aldetik, bai futbol zelaian zein kanpoan. Ez 
du merezi hezkuntza mota hori harrobiari komunikatzea.

Nork islatzen zuen zuk defendatzen duzun eredu hori?
Real Sociedadeko urrezko garaiko talde hori, bi liga ira-

bazi zituena, ez dut inoiz ahaztuko: Gorri, Zamora, Olaizo-
la, Gajate, Lopez Ufarte... Balioak zituen talde horrek. 
Benetako taldea eta blokea zen. Nik garai hori hautatuko 
nuke.

Baita horren lekukoa hartu zuen Athletic Clubak ere, 
ligak irabazi zituenak. Uste dut garai horrekin geratu behar 
dela jendea. Eredu interesgarriak dira hurrengo belaunal-
diak nonbaitera heltzeko. 

“Sergio Ramos 
eta David Silva 

entrenatu 
nituenean ikusi 

nuen futbol 
jokalarien oso 

eredu 
ezberdinak 

islatzen 
zituztela”

CARLOS EGIGUREN (Laudio, 1961) IZANGO DA CD LAUDIOKO BETERANOEN TALDEA 
ENTRENATUKO DUENA ATHLETIC CLUBAREN KONTRA JOKATUKO DUTEN PARTIDAN. AUKERA 
APROBETXATU DU AIARALDEAK BERE IBILBIDEARI BURUZ ARITZEKO.

kirola

Sergio Ramos, David Silva, Borja Valero... horrelako 
jokalari gazteak entrenatu dituzu gaztetxoak zirenean. 
Garai horretan izarra ziren jadanik?

Nik hilabete inguru eman nuen eurekin txapelketa pres-
tatzen eta denetarik zegoen. Batzuk Real Madridetik etor-
tzen ziren eta beste batzuk klub xumeetatik. Filosofia oso 
bestelakoa zen euren artean eta eurekin hitz egitean naba-
ritzen nuen. 

Esaterako, asko hitz egiten nuen David Silvarekin, Real 
Sociedadeko jokalariarekin. Fisikoki ez zen aparteko ezer, 
baina teknikoki izugarria zen eta buruaren aldetik, ez zuen 
zerikusirik, adibidez, Sergio Ramosekin. Kirolari, gizaki 
eta futbolari oso ezberdinak ziren, kontzeptu gisa. Batzuek 
bazuten harropuzkeria apur bat kluben izaeragatik eta 
beste batzuk umiltasunez lan egitera etortzen ziren, batze-
ra, sakrifizioak egitera... David Silva edo Miquel Robusté 
horietakoak ziren.

Futbol jokalari garaiko zein oroitzapen da zuretzat 
bereziki goxoa?

Barakaldon bizitako lehen aroa. Horrek markatzen du 
jokalariaren izaera. Laudiotik atera eta ia lehen mailara igo 
zen klub batera joatea... 19 urterekin horretan sartzea, 
jokalari profesionalekin, asko lehen mailan ibilitakoak... 
Denon artean azkena nintzen nintzen. Aldagelako azken 
tokia nuen. Garai horretan araudiak exijitzen zuen 19 urte-
tik azpiko bi jokalari egon behar zirela taldean, futbola 
sustatzeko gazteen artean, eta profil horretan sartu nintzen 
ni. Gero esperientzia onak izan ditut, Jabo Iruretarekin, 
pertsona aparta dena moldatzeko edozein egoerara, taldea 
ondo edo txarto joanda, babes gutxi izanda, jokalariekin 
arazoak edukita...Eibarreko garaia ere polita izan zen. 
Bigarren mailara igotzea lortu genuen eta mugarria izan 
zen. Orain barneratuta dute, baina preferentetik igo ziren 
urratsez urrats.  Tamalez denborak ezabatzen ditu lorpen 
guztiak apurka-apurka.

Harrobiko taldeetan aritu zara, zein ekarpen egin die-
zu zuk jokalariei?

Trebakuntzaren arazoa klubaren araberakoa da. Klubak 

ezartzen ditu helburuak eta ez da gauza bera mugak dituen 
klub batentzat lan egitea, eta Elche bezalako erakunde 
batentzat egitea, erraztasun guztiak ematen baititu, entre-
natzaile kopuru zein bitartekoen aldetik. 

Dena den, ni klub txiroekin geratzen naiz, begiak erne 
baitituzte esaten diezuna barneratzeko, hobetzeko eta 
ulertzeko. Horiek nahiago ditut klub handietatik etortzen 
direnak baino. Izan ere, horiei euren inguruak maiz esaten 
die beste guztiak baino hobeak direla. 

Gazteak trebatzea oso zaila da euren inguruak adierazten 

dienean onegiak direla kide eta proiektu horretarako. Hori 
hainbat klubetan gertatzen da. 

Non dago futbol modernoaren arazoa?
Harrobiko futbolean ezberdindu behar da nork agintzen 

duen klub batean. Esaterako, Santutxun bi klub daude, 
Santxutxu eta Danok Bat. Euren filosofia guztiz kontrakoa 
da, eta bilatzen dituzten jokalariak ere. Garrantzitsua da 
jakitea zer nahi duen klubak. 

Dena den, nik uste dut askotan erruaren zati handi bat 
duela jokalariaren inguruak. 

Maiz jokalariari garatzen eta hazten utzi ordez, zuzenda-
ritza egokiak jarraiki, erotzen dituzte eta sartzen dira euren 
hazkundean. 

Orain erronka txiki bat duzu, Laudioko jokalari ohiak 
hautatzea.

Esan nahi duzu erretiratu talde bat batzea? (barreak) Nik 
harreman ona daukat haiekin Sallekon egondako garaitik. 
Orain 50 urteko jendea da, Amurriokoa eta Urduñakoa ere. 
Nire asmoa da maila izango duen taldea osatzea. 

Egia da ospakizun baten barruan egingo den partida 
izango dela, baina jendea etorriko da Athletic Clubeko 
jokalari ohiak ikusteko, batzuk izarrak eta idoloak izan 
baitira eta oroitzapen hori nahiko dute.

Dena izango da polita, baina nire ustez futbol maila 
erakutsi behar dugu, zerbait duina egiteko. Egun polita 
izango da eta animatu nahi dut jendea etortzen, gure taldea 
laguntzeko, jakina.

Zer garrantzia ematen diozu Laudioko taldeari zure 
ibilbidean?

Txikitatik izan nuen babesa eta asko hobetu da. Hala ere, 
asmatu behar da ezartzen diren kirol helburuetan. Duela 
urte gutxi ikusi genuen 2. B mailan egoteak ia hipotekatu 
zuela CD Laudioren izen ona. 

CD Laudion 3. mailan lehiatzeko gaitasuna dago, baina 
horretarako beharrezkoa da jendearen babesa eta inguru-
ko jokalariekin osatzea taldea. Gero, zailena mantentzea 
da. 

“Elitean 
aritzen diren 
jokalariek 
ez dute 
jarrera oso 
hezitzaileak, 
balioen aldetik, 
bai futbol 
zelaian zein 
kanpoan”

kirola

Testua 
Aitor Aspuru Saez

Esku-pilotako elitean aritu-
ko da asteburu honetan Iker 
Larrazabal amurrioarra be-
rriro ere. Pasa den astean Ta-
fallan eskuratu zuen garaipe-
na Rezustak eta Etxebarriak 
osatzen duten bikoteren kon-
tra eta igandean Elordi-Zaba-
leta bikotearekin neurtuko 
ditu indarrak. Bilboko Bizkaia 
Frontoian jokatuko dute parti-
da,17:00etatik aurrera. Sarre-
rak hemen eros daitezke.

Larrazabalek argitu dio Aia-
raldea Komunikabideari pozik 
dagoela: "Lehen mailan ego-
tea berriro oso ondo dago, bai-
na Elordi eta Zabaleta oso sasoi 
onean daude".

Horrela, amurriorrak adiera-
zi du konfiantza osoa duela Jon 
Ander Albisu atzelariarengan: 
"Albisuk oso ondo egin zuen 
asteburuan, izugarri lagundu 
ninduen eta espero dut astebu-
ru honetan ere partida ona egi-
tea. Biok egiten badugu ondo, 
emaitza positiboa lor dezake-
gu".

Izan ere, Mikel Urrutikoe-
txea dauka buruan Larrazaba-
lek: "Pena ematen dit bere le-
kua hartu behar izana min har-
tu duelako, baina pozik nago 
lehen partida irabazi dugula-
ko, hortaz, gutxienez, emaitza 

ona izan da berarentzat." Igaro 
den asteburuko esperientziari 
dagokionez, amurrioarrak ai-
tortu du urduri hasi zela, bai-
na ondo bukatu zuela norgehia-
goka.

Tafallako pilotalekuan egin 
zuen jauzi Larrazabalek Bina-
kako Txapelketa profesionale-
ra iragan otsailaren 10ean, Jon 
Ander Albisu atzelariarekin ba-
tera.

Aspe enpresako Peio Etxeba-
rriak eta Beñat Rezustak osatu-
tako bikotea izan zuten aurrez 
aurre Larrazabalek eta Albi-
suk. Partida orekatua izan zen 
atsedenaldira arte. Une horre-
tatik aurrera Baiko enpresako 
bikotea izan zen nagusi, parti-
da 22-17 irabaziz. 

Promozio Txapelketa
Edonola ere, bizipenek ez 

dute bere burua nahastu. "Ni 
Promozio Txapelketan zentra-
tuta nago. Lehen mailan aritzea 
oso ondo dago eta esperientzia 
baliogarria da, baina Promozio 
Txapelketa da nirea", argitu du 
Iker Larrazabalek.

Hala eta guztiz ere, ez da ahaz-
tu behar ez dela lehen aldia eli-
te mailan amurrioarrarentzat. 
2020ko urrian egin zuen debu-
ta profesionalekin eta azaroan 
Aimar Olaizolaren aurka jokatu 
zuen Amurrion bertan.

TXIRRINDULARITZA
Denboraldi berriari 
heltzeko prest daude 
Amurrio Txirrindulari 
Elkarteko gazteak

Testua 
Aimar Gutierrez Bidarte

Urtero bezala, Amurrio An-
tzokian aurkeztu zuten Amu-
rrio Txirrindulari Elkarteko 
denboraldi berria. Taldekideak 
eta taldeak jendaurrean aurkez-
teko baliatu zuten hitzordua, bai-

ta aurtengo proba nagusiak ze-
rrendatzeko ere. Giro ona nagu-
si, azken denboraldiak utzitako 
bideo eta argazkiak proiektatu 
zituzten. Ziklo-kros denboral-
dia atzean utzita, errepideko bi-
zikleta hartuko dute orain gazte 
amurrioarrek. 

MOTORRA
Aimar Pinedok 
Euskadiko motoziklismo 
txapelketako bigarren 
saria jaso du

PILOTA
Iker Larrazabalek Mikel 
Urrutikoetxearen tokia 
hartuko du asteburu honetan 
ere, Miribillan

Gaztea izan arren, esperientzia pilatzen ari da elite mailan Larrazabal. Aiaraldea.eus

Testua 
Jone Gartzia Gerra

Bigarren postuan amaitu zuen 
Aimar Pinedo Ruizek Euskadiko 
moto-kros lehiaketa, MX85 kate-
gorian. Saria jaso berritan, den-
boraldiaren nondik norakoak 
azaldu dizkio Aiaraldeari.

Iazko moto-kros denboraldia 
2022ko otsailaren 6an hasi zen 
Murtxanten (Nafarroa). Ondo 
hasi zuen Aimar Pinedok, sail-
kapen orokorrean zortzigarren 
helmugaratu baitzen, Euskadi-
ko txapelketan bigarren postua 
eskuratuta. Ordutik eta abuz-
tura bitartean, zazpi lasterketa 
puntuagarritan lehiatu zen aia-
rarra: Falcesen (Nafarroa), Za-
llan (Bizkaia), Haron (Errioxa), 
Miranda de Ebron (Burgos), Ka-
rrantzan (Bizkaia) eta Quinta-
na-Marian (Burgos). Batzuetan 
hobeto eta besteetan okerrago, 
erorikoei, eguraldi txarrari eta 
zulatuei egin behar izan zien au-
rre kirolari gazteak, baina, azke-
nean, lortu zuen Euskadiko sail-
kapenean hasi bezain ondo bu-
katzea; bigarren, alegia.

Horrez gain, txapelketara-
ko puntuagarriak ez ziren beste 
bost lasterketa egin zituen Moto 
Club Aialako kideak. Retes de 
Llantenton, Guarnizon (Kanta-
bria), Artziniegan eta Langraiz 

Okan izan ziren, eta azken bie-
tan lehenengo sailkatu zen.

Nolanahi ere, kirolariak ai-
patu du berarentzat lasterketa-
rik garrantzitsuena autonomien 
moto-krosa izan zela. Lleidako 
(Herrialde Katalanak) Bellpuig 
udalerriko zirkuituan jokatu zen 
eta Pinedo Euskadiko taldeare-
kin joan zen. Aipatu du zirkui-
tua “oso zaila” zela, Espainiako 
txapelketan sartuta dagoelako 
eta bera ez dagoelako horrela-
koetara ohituta. “Lehenengo 
entrenamendu libreak egin ni-
tuen eta beldur handia ematen 
zidaten jauzi batzuk egitea lor-
tu nuen. Gero, manga sailkaga-
rrian 25. geratu nintzen, ia jauzi-
rik egin gabe, beldurra zela eta, 
eta mangaren hasieran oso gaiz-
ki atera nintzen. Igandean dena 
askoz hobeto joan zen, warm-
up-ean egin ahal nituen ia salto 
guztiak egin nituen eta lehenen-
go mangan oso ondo atera nin-
tzen eta 25. geratu nintzen. Biga-
rren manga ia berdina izan zen 
baina hasieran pertsona bat gu-
rutzatu zen nire aurrean eta ezin 
izan nuen hasiera ona izan, baina 
25. geratu nintzen”, azaldu du ki-
rolari gazteak. Sailkapen oroko-
rrean 15. geratzea lortu zuen eta 
bere kategorian euskal herrita-
rren artean 10. izan zen.

Bilbon jokatuko 
du Iker 
Larrazabalek 
Binakako 
Txapelketa 
profesionalean, 
Bizkaia 
Frontoian

Albisurengan 
konfiantza osoa 
adierazi du Iker 
Larrazabalek, 
eta aitortu du 
oso lagungarria 
izan zela 
bere babesa 
Tafallako 
partidan

Otsailaren 10ean aurkeztu zuten denboraldia. Aiaraldea.eus

DENBORAPASEN SOLUZIOAK Sudoku, hitz-gurutzatu eta hitz gezidunen soluzioak webgunean ikusgai: http://www.aiaraldea.eus/users/denborapasak

Zozketa

BENGOk martxoaren 4an Faktorian eskainiko duen konzterturako sarrera bikoitz baten zozketa
Parte hartzeko sartu www.aiaraldea.eus atarian Zozketaren data: Otsailak 24, 12:00etan. 

BENGOk martxoaren 4an 
Faktorian eskainiko duen 
kontzertuaz gozatzeko sarrera 
bikoitz bat zozkatuko du 
Aiaraldea Komunikabideak 

ZAILA

Denborapasak
ERRAZA

herriko plaza

Unax
Zorionak Unax!!! Ondo pasa zure 
egunean!!! Maite zaitugu

Etxekoak
Idatzi zure mezua eta bidali argazkia agurrak@aiaraldea.eus helbidera eta 
Aiaraldea.eus atarian plazaratuko dugu. Martxoaren 1ean argitaratuko da 
hamabostekariaren hurrengo zenbakia. 

@
BIDALI 
ZURE
ZORION 
AGURRA!

Urdax
Jada eguzkiari zure seigarren 
buelta eman diozu. Jarraitu bueltak 
ematen eta zaren modukoa izaten. 
Muxu erraldoi bat!

Familia

HEZKUNTZA FAKTORIA
KOKORIKO

Inauteri mozorroak

Inauteriak heldu dira! Gabonak ahaztu ditugu jada eta hemen 
daukagu neguaren amaierari ongi etorria ematen dion jai diber-
tigarri hau. Zer da inauterietako jaiak defi nitzen dituen elemen-
tua? Bada, mozorroa! Zein izango da ba!? 

Mozorroa erabakitzea ez da abentura erreza. Umeok hauta-
keta honetan gainditu behar dugun lehenengo erronka hau da: 
ʻNire mozorro propioa egingo dut edo nire lagunekin batera mo-
zorrotuko naiz? .̓ Lehengo aukerak gure gustuen arabera sortuta 
dagoen mozorro bat janzteko aukera ematen digu; baina, mozo-
rroa taldeka sortzean garatzen diren harremanak galduko ditugu 
eta… dibertsio horri uko egin nahi diogu? Hala ere, gerta daite-
ke, gure laguntxoek erabakitako mozorro gaiak ez egitea bat gure 
gustuekin, edo txarragoa izan daitekeena, ez doala gure baloree-
kin bat; mozorro matxistak, arrazistak edo orokorrean kolektibo 
baten erridikulizazioan eta rolen erreprodukzioan oinarritzen 
diren mozorroak.

Behin erabakitzen dugunean taldeka edo bakarrik egitea, au-
rretik izango dugun hurrengo duda gaia da. Gai zerrenda amai-
gabe batetik bakarra aukeratzea zaila da. Hala ere, imajinazio 
gutxi daukagunontzat beti dago klasikoetatik tiratzeko aukera: 
txakurra, mamua, zonbiak etab. Beste aldetik, gaurkotasuneko 
gertakizun bat gai gisa aukeratzeak inauteri jaietan arrakasta 
izateko aukera ematen digu: modan dagoen fi lma, herriko per-
tsonaia mitiko bat etab.

Azken fi nean, ulertu behar dugu urtero izango dugula mozo-
rro desberdin bat janzteko aukera, baita egunero ere! Nork esan 
du soilik inauterietan mozorrotu ahal garela? Nolanahi ere, oso 
argi izan behar dugu hurrengo kontua: mozorroa ez da bakarrik 
arropa gainean (edo ez) jartzen dugun trapua, konnotazio asko 
dituen jantzia da eta, betiere, gu gara trapuei bizia ematen diote-
nak, ez mozorroa gu transformatzen gaituena. 

IRAKURKETA 
GUNEA

LURRAREN TAUPADAK
Idazlea: Jon Arretxe
Argitaletxea: Pamiela

Lurraren erraietatik datorren aldarriak bihotza 
taupadaka jarriko digu ekintza beste sentimendu 
dituen kontakizun zirraragarri honetan. 

DANIELA PIRATA
Idazlea: Susanna Isern
Argitaletxea: Erein

«Kaiman Beltzako piratek ez dute euren 
itsasontzian neskarik nahi.Zer gertatuko ote 
da Daniela etortzean?»

OGI HARTZDUNEN ERREZETA

OSAGAIAK:
• Ogi gogor barra 1
• Litro 1 esne
• 2 limoi-azal zati
• Azukre edalontzi 1
• 3 arrautza
• Olioa
• Azukrea
• Kanela hautsa

PRESTAKUNTZA:
Osagai guztiak bol batean jarriko ditugu, gurina izan ezik, eta ondo integratuko 

ditugu. Esnea su leunean utziko dugu berotzen azukrearekin, kanela-zotzarekin eta 
limoi-azalarekin, esnea zaporez eta usainez ondo busti dadin. Ez zaio irakiten utzi 
behar.

Gutxi gorabehera, zentimetro bateko xerratan moztuko dugu ogia, eta ondo 
hedatutako iturri batean jarri. Iturria esne beroarekin estali eta pausatzen utzi, ogia 
ondo busti dadin. Kontuz ibili behar da ogia ez apurtzeko, hobe da prozesu hau 
pixkanaka egitea, ez ogi guztiarekin batera.

Ondo bustita daudenean, kontuz xerrak ateratzean, ez hausteko, ontzi batean 
utziko ditugu soberakina xukatzeko. 
Tostadak mamitsu geratu behar 
dira, krematsu, baina hausteko 
puntura iritsi gabe. Errezeta honen 
atal garrantzitsuena puntu hori 
lortzea da.

Arrautzak irabiatu eta olio ugari 
jarriko dugu zartaginean, su 
ertainean. Tostadak arrautzetatik 
pasatu eta frijitu egingo ditugu, bi 
aldeetatik urreztatuta geratu arte. 
Paper xurgatzailean utziko ditugu, 
sobera den olioa kentzeko.

Bukatzeko, plater batean azukrea 
eta kanela hautsa nahastuko ditugu. 
Frijitu ondoren, tostadak nahasketa 
horretatik pasatu eta iturri batean 
jarri, zerbitzatzeko.

Kontra

Tellería 2, Laudio (Araba)
94 672 65 43// info@

grafi ksarea.ecom

EGUNKARI HAU LAGUNTZEN DUTE:

Laudiokoa izanda, nola amaitu 
duzu Miamin bizitzen?

Nazioarteko Enpresa Adminis-
trazio eta Zuzendaritza ikasi nuen. 
Orduz geroztik hainbat herrialde-
tan bizi izan naiz, eta gustua har-
tu diot bidaiatzeari eta esperien-
tzia berriak bizitzeari. Nire lehen 
lana Deloitten izan zen. Liman 
(Perun) aritu nintzen urte eta er-
diz, aholkularitza estrategikoaren 
esparruan. Baina, nik marketina-
ren munduan sartu nahi nuen, eta 
horrela egin nuen salto Henkelera, 
Hanburgon (Alemania). 

Pandemia iritsi zenean Laudio-
ra etorri nintzen, eta bertatik egon 
nintzen lanean. Bulegora itzultze-
ko unea iritsi zitzaidanean Han-
burgoko Henkeletik Eslobakia-
ra aldatu ninduten, Bratislavara. 
Ez zitzaidan tokia asko gustatzen, 
klima epelagoko tokiak gogokoago 
ditudalako.  Horregatik, bilatzen 
hasi nintzen eta Global Training 
beketan eman nuen izena. Mia-

min bazegoen postu bat, marke-
tinean eta ekitaldietan aritzeko 
Espainiako Merkataritza Gabo-
netako Komunikazio atalean. Ize-
na eman nuen eta hartu ninduten. 
Urtebete eta hiru hilabete inguru 
daramatzat hemen. 

Eta zer moduzko esperientzia 
ari da izaten?

Ez zait gustatzen epe luzera be-
giratzea, hilabetez hilabete noa. 
Baina Miami bada toki bat asko 
gustatzen ari zaidana. Ekitaldi eta 
kontzertu mordoa daude, espai-
niarren eta hegoamerikarren ko-
munitate erraldoia dago. Esango 
nuke gaztelera dela populazioaren 
%90aren ama hizkuntza. Horrek 
asko errazten digu bizitza atze-
rritarroi. Kulturalki ere geratzen 
da hori. Auzo kubatarra dago, adi-
bidez, zeinetan kontzertuak dau-
den. Hegoamerikan bizitzea beza-
lakoa da, baina Estatu Batuak es-
kaintzen dituen enpresa-aukere-

kin eta aukera profesional egon-
korragoekin. 

Giroa da, beraz, gauzarik one-
na, ezta?

Bai. Gainera, Merkataritza Gan-
barako marketin, komunikazio 
eta ekitaldien sailean lan egiten 
dudanez, ekitaldi askotara gon-
bidatzen gaituzte. Iaz, adibidez, 
Miami Fashion Week-en egon gi-
nen, Agatha Ruiz de la Pradaren 
desfi lean. Sofi a erreginak eginiko 
bisita instituzionalean ere egon gi-
nen Elcano eskola-ontzian. 

'Hola' aldizkarian agertu zinen 
orduan. 

Bai. Argazkilariek irudiak har-
tu zituzten eta ‘Hola’ aldizkaria-
ren azalean agertu nintzen, atze-
ko aldean. Horrelako gauzak ger-
tatu daitezke Miamin. Batzuetan 
ez dakizu nola amaitu duzun toki 
edo ekitaldi batean, baina hemen 
uneoro ari gertatzen dira gauzak.

Kultura aldetik, ezberdintasun 
handiak sumatu dituzu Laudioko 
bizimoduarekiko?

Ezberdintasun handiena bada 
hemen autoa behar duzula edo-
zein tokira joateko. Establezimen-
du guztiak daude egokituak eros-
ketak ibilgailutik atera gabe egin 
ahal izateko. Egia da Miami, Chi-
cago edota New York bezalako hiri 
handietan hori ez dela horrenbes-
te gertatzen, erdiguneko zonal-
deetatik oinez aritu zaitezkeelako. 

Baina bizitza estiloa oso ezber-
dina da, noski. Nik oso gogoko dut 
reggaetoia bezalako musika, eta 
estilo horretako artista askok Mia-
min grabatzen dituzten euren dis-
koak, eta horri lotutako jai, ekital-
di eta gala asko daude. Maluma, 
Nicky Jam, Bad Bunny edota Ca-
miloren lan berrien aurkezpene-
tan egon gara, adibidez. Musika 
mota hori mundo osoan entzuten 
da, baina hemen egunerokoan bizi 
dugu. 

Iñigo Arza 
Villanueva
JAIOTERRIA
LAUDIO (1995)

BIZILEKUA
MIAMI

BIDAIAREN XEDEA
LANAGATIK JOAN ZEN MAIAMIRA BIZITZERA

Aiaraldetik mundura
MIAMI

DESKRIBAPENA
Ameriketako Estatu 
Batuetako Florida 
estatuko hiria da Miami, 
herriladeko laugarren 
hiririk populatuena da. 
Estatu Batuetako fi nantza 
eta merkataritza gune 
nagusietako bat da. 
Latinoamerikatik etorritako 
migranteen presentzia 
handia dago hirian, Kubatik 
etorriak nagusiki.

AZALERA
145.21  kilometro koadro.

BIZTANLEAK
442.241 biztanle.

HIZKUNTZAK
Ingelesa eta gaztelania dira 
hizkuntza nagusiak.

“Miamin uneoro ari dira gauzak gertatzen, ez 
dago aspertzeko tarterik”

Argitaratzailea: 
Aiaraldea Kooperatiba Elkartea
Tirada: 10.000 ale. 
Maiztasuna:  Hamabostekaria
Lege gordailua:  BI-1230-2013 
Posta elektronikoa:
egunkaria@aiaraldea.eus
agenda@aiaraldea.eus
erredakzioa@aiaraldea.eus
Publizitatea: publizitatea@aiaraldea.eus
Tlfnoa: 688 62 53 94
Helbidea: Errotari kalea 4-8 pabilioia, 
Laudio. Araba. 01400
Telefonoak: 94 656 85 54/688 62 59 00
Web-gunea: www.aiaraldea.eus
ERREDAKZIO OHARRA: Aiaraldea 
Aldizkariak ez du bere gain hartzen 
iritzi artikuluetan, zein egindako 
elkarrizketetan adierazitakoaren 
erantzukizuna.

